
ማእከል - ንብሉጻት ተመሃሮ ሽልማት ፊተውራሪ ተዓዲሉ

ዓረዛ - ንመምህራንን ቅደመ-ትምህርቲ ስልጠና ተዋሂቡ

ኣመሓዳሪ ዞባ ዓንሰባ፡ ልምዓታዊ መደባት ተዓዚቡኣመሓዳሪ ዞባ ዓንሰባ - ኣምባሳደር 
ዓብደላ ሙሳ፡ ኣብ ንኡስ ዞባ ዓዲ-ተከሌዛን 
ዝሰላሰል ዘሎ ልምዓታዊ መደባት ንምዕዛብ 
ኣብ ዝገበሮ ዑደት፡ ምስ ዝምልከቶም 
ኣካላትን ህዝብን ተመያዪጡ።
ኣብ’ቲ ብሓለፍቲ ክፍልታት ዞባን 

ሞያውያንን ተሰንዩ ብ8ን 9ን ሚያዝያ 
ዝገበሮ ዑደት፡ ኣምበሳደር ዓብደላ፡ ኣብ 
ከባቢ ዲጋ ደቂ-ገብሩ ሕርሻዊ ልምዓት 
ንዘካይዱ ዘለዉ ሓረስቶት ድሕሪ 
ምትብባዕ፡ ጥብ ዝበለት ማይ ንምዕቃብን 
ውሕስነት መግቢ ንምርግጋጽን ዝውደብ 
ዘሎ ወፈራታት ብዝለዓለ ክድፋኣሉ 
ኣዘኻኺሩ።
ካብ ሓውሲ ከተማ ዓዲ-ተከሌዛን ተበጊሱ 

ንምምሕዳራት ከባቢ ደቂ-ገብሩን ዋራን 
ሰንጢቑ ናብ ምምሕዳር ከባቢ መዓልዲ 
ኣብ ዝኣቱ 20 ኪሎ-ሜተር ናይ ሓመድ 
ጽርግያ ንዝሰላሰል ዘሎ ንጥፈታት ድሕሪ 

ምዕዛብ ድማ፡ መናድቑ ጽገና ክግበረሉን 
መእለዪ ውሕጅ ካናለታትን ክዋደደሉን 
ተላብዩ።
ሕጽረት ዝስተ ማይ ሓውሲ ከተማ 

ዓዲተከሌዛን ንምፍታሕ፡ መደባት ምዕቃብ 
ማይን ሓመድን ብዝለዓለ ክትግበሩ 
ዘዘኻኸረ ኣምበሳደር ዓብደላ፡ ብተሳትፎ 
ኮም ኣብ መባእታን ማእከላይን ደረጃ 
ቤት-ትምህርቲ ደቀምሓረ ዝስራሕ ዘሎ 
11 ተወሰኽቲ ክፍልታት፡ ቤት-ጽሕፈትን 
መንበሪ መምህራንን በጺሑ።
ኣመሓዳሪ ዞባ ዓንሰባ ኣምባሳደር ዓብደላ 

ሙሳ ኣብ መወዳእታ፡ ኣብ ዝሓለፈ 
ሰለስተ ዓመታት ኣብ ግራት ሓረስቶት 
ዝተገብረ ወፈራታት ምዕቃብ ሓመድን 
ማይን፣ ምፍዋስ ማይ-ኩዖታትን መደባት 
ምግራብን ጽቡቕ ውጽኢት ስለዝተረኽቦ፡ 
ብዝለዓለ ክስራሓሉ ጸዊዑ።

ኣብ ዞባ ማእከል፡ ብምትሕብባር 
ሃማመተኤ ምስ ምምሕዳር ዞባን ጨንፈር 
ሚኒስትሪ ትምህርትን፡ ኣብ ሃገራዊ 
መርመራ 8ይ ክፍሊ ዓመተ-ትምህርቲ 

2023/20224 ብሉጽ ውጽኢት 
ንዘመዝገቡ 241 ተመሃሮ ሽልማት 
‘ፊተውራሪ’ ተዓዲሉ።
ትማሊ 12 ሚያዝያ ኣብ ኣዳራሽ 

ኤክስፖ ኣብ ዝተኻየደ ስነ-ስርዓት፡ እቶም 
61 ሚእታዊት ደቂኣንስትዮ ዝርከብኦም 
ብሉጻት ተመሃሮ፡ ካብ 90 ንላዕሊ ነጥቢ 
ዘመዝገቡ ምዃኖም ተገሊጹ። 

ካብ ጠቕላላ ንሽልማት ዝበቕዑ፡ 3 
ደቂኣንስትዮ ዝርከብኦም 5 ሃበርም 
ተመሃሮ 100 ካብ 100 ብምምዝጋቦም፡ 
ተሸለምቲ ዋንጫን ታብለትን ክኾኑ 

በቒዖም።
ሓላፊ ጨንፈር ትምህርቲ መምህር 

በላይ ሃብተጋብር፡ ተመሃራይ ብሉጽ 
ነጥቢ ከመዝግብ ዘኽእሎ ረቛሒታት፡ ኣብ 
ርእሲ’ቲ መምህሩ ዘስነቖ ፍልጠት፡ ናቱ 
ጻዕርን ናይ ወለዱን ኣለይቱን ምክትታልን 
ደገፍን ከምዝዀነ ብምጥቃስ፡ ተራ ወለዲ 
ክዓዝዝ ኣዘኻኺሩ።
ሓላፊ ጨንፈር ሃማመተኤ ኣቶ ሳምሶም 

ክፍለ ብግደኡ፡ ትምህርቲ እምነ-ኩርናዕ 
ምዕባለን ስልጣነን ስለዝዀነ፡ ተገዳስነትን 
ብቕዓትን ተመሃሮ ክብ ንምባል፡ ምስ 
ሚኒስትሪ ትምህርቲ ብምትሕብባር ዕቱብ 
ጻዕሪታት ይካየድ ከምዘሎ ሓቢሩ።
ኣቦ-መንበር ሃማመተኤ ኣቶ ሳልሕ 

ኣሕመዲን ኣብ ዝሃቦ መዛዘሚ ቃል፡ 
እቲ ዕለት ብዘይካ’ቲ ኣብ ምምሃርን 
ምስትምሃርን ዝምዝገብ ዘሎ ገስጋስ፣ 
ኣብ መንጐ ከተማን ገጠርን ዝጸንሐ ናይ 
ውጽኢት ጋግ እናጸበበ ይኸይድ ምህላዉ 
ብቐሊል ክትርዳእ ዝሕግዝ ምዃኑ 
ብምጥቃስ፡ ንዕዉታት ተመሃሮ፡ ወለድን 
መምህራንን “ዮሃና” ኢሉ።
ተሸለምቲ ንኤሪና ኣብ ዝሃብዎ ሓበሬታ፡ 

ረኺቦም ብዘለዉ ሽልማት ተተባቢዖም፡ 
ዝቕጽል ጉዕዞ ትምህርቲ ብዓወት 
ንምዝዛም ቃል ኣትዮም።

ቤት-ጽሕፈት ትምህርቲ ንኡስ ዞባ 
ዓረዛ፡ ንመምህራን ቅደመ-ትምህርትን 
ሱፐርቫይዘራትን፡ ኣብ ምሕደራ ኣብያተ-
ትምህርትን ኣገባባት ስነ-ምምህርናን 
ዘተኰረ ስልጠና ሂቡ።
እቲ ካብ 2 ክሳብ 6 ሚያዝያ ዝዋህበ 

ስልጠና፡ ንኣገባብ ኣመሃህራን ዕቃበ 
ሰነዳትን፡ ከምኡ’ውን ሜላታት ኣተኣላልያ 
ተመሃሮ ዝምልከት ኰይኑ፡ ምስ ምስፋሕ 
ትካላት ቅድመ-ትምህርትን ምምሕያሽ 
ኣገባባት ምህሮን፡ ሓጋዚ ተራ ከምዝህልዎ 

ተገሊጹ።
ሓላፊ ቤት-ጽሕፈት ትምህርቲ 

ኣብ’ቲ ንኡስ ዞባ መምህር ተስፋሂወት 
ወልደገርግስ ኣብ ዘስመዖ ቃል፡ ዝርግሐ 
ትካላት ቅድመ-ትምህርቲ ኣብ ዝሓለፈ 

ሓሙሽተ ዓመታት ብዕጽፊ ከምዝዓበየ፣ 
ብኡ መጠን ድማ ቁጽሪ ተመሃሮ ብ89 
ሚእታዊት ክብ ከምዝበለ ብምሕባር፡ 
ኣገዳስነት’ቲ ስልጠና ርዱእ ከምዝዀነ 
ገሊጹ።

ኣብ ንኡስ ዞባ ዓረዛ፡ ኣብ ፈለማ 
ዓመታት ናጽነት ሰለስተ ጥራይ ዝነበረ 
ቁጽሪ ትካላት ቅድመ-ትምህርቲ፡ ኣብ’ዚ 
እዋን ናብ 18 ክብ ኢሉ ምህላዉ፡ ሰነዳት 
ቤት-ጽሕፈት ትምህርቲ የነጽር።

ናይ ኢድ ሰላምታናይ ኢድ ሰላምታካብ ተመኵሮታት መጐዓዝያካብ ተመኵሮታት መጐዓዝያከተማ ፔትራከተማ ፔትራ ካዳስትራዊ ስርዓት . . .ካዳስትራዊ ስርዓት . . .

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ
 ብርሃነ ምሕረትኣብ

ምክትል ኣሰናዳኢ
ዓብደልቃድር ኣሕመድ

ቍ.ስ 116266 / 201820 (256)

ቦርድ ምስንዳእ
ዮሴፍ ሃይለማርያም

ምሉእብርሃን ሃብተገብርኤል

ተስፋኣለም የማነ

ቍ.ስ 201820 (250) 
ፋክስ. 127749 - ቍ.ሳ.ጶ. 247

ምዝርጋሕ ጋዜጣ 
ቍ.ስ.163471-07588045

ምልክታ 
ቍ.ስ. 125013 - ቍ.ሳ.ጶ. 1284

ለይ-ኣውት
ፍርቱና ኤፍሬም        ትንሱእ ፍስሃየ 

 ሳምራዊት ሃብተ        ሰሎሜ ኣፈወርቂ

ኣብ ሆስፒታል ኦሮታ፡ መጥባሕቲ ገጽን መንጋጋን ይካየድ ኣሎዜና

ኣብ ሃገራዊ መወከሲ ሆስፒታል ኦሮታ፡ 
ብምትሕብባር ኤርትራውያንን ኣብ 
ሕቡራት መንግስታት ኣመሪካ ዝመደበሩ 
‘ሰርጀንስ ፎር ስማይልስ’ ዝተሰምየ ጉጅለ 
ሓካይምን፡ መጥባሕቲ ገጽን መንጋጋን 
ይካየድ ኣሎ።
ኣብ’ዚ ካብ 6 ክሳብ 12 ሚያዝያ 

ዝካየድ ዘሎ መደብ፡ ንመዓልቲ ን10 
ሕሙማት እናተቐበሉ፡ ዛጊት ንልዕሊ 
50 ሕሙማት መጥባሕቲ ከምእተገብረ፡ 
ካብ ምምሕዳር’ቲ ሆስፒታል ዝተረኽበ 
ሓበሬታ ኣፍሊጡ።
ንጉጅለ ሓካይም ‘ሰርጀንስ ፎር 

ስማይልስ’ ጠርኒፉ ዝመጸ ዶ/ር 
ኤድዋርድ ዜቦቪትዝ፡ እቲ መጥባሕቲ 
መቐጸልታ ናይ’ቲ ካብ 2007 ኣብ ዓመት 
ክልተ ግዜ እናተመላለሱ ዘካይድዎ ናይ 
መጥባሕትን ስልጠናን መደባት ከምዝዀነ 
ሓቢሩ።
ጐድኒ-ጐድኒ’ቲ ናይ መጥባሕቲ 

ኣገልግሎት፡ ንኤርትራውያን ሓካይም 

የሰልጥኑን ተመኩሮ የካፍሉን ከምዘለዉ 
ብምጥቃስ ድማ፡ ኣብ መጻኢ ነቲ ናይ 
ስልጠናን ትምህርትን መደባት ብዝለዓለ 
ክደፍኡሉ ምዃኖም ኣብሪሁ።
ኣብ’ዚ መጥባሕትን ስልጠናን ዘጠቓልል 

መደብ ዝሳተፉ ዘለዉ ኤርትራውያን 
ሓካይም ብወገኖም፡ እቲ ዝካየድ ዘሎ 
መጥባሕቲ ንዝጸንሖም ክእለት ከበርኹ፡ 
ከምኡ’ውን ተኣታትዩ ምስ ዘሎ ሓድሽ 
ኣሰራርሓን ቴክኖሎጅን ንኽላለዩ 
ከምዝሕግዞም ገሊጾም።
ኣብዚ ግዜ’ዚ ብዙሓት ክኢላታት ናይ’ቲ 

ዓውዲ ይፈርዩ ምህላዎም ዝገለጸት ክኢላ 
መጥባሕቲ ስኒ፡ ገጽን መንጋጋን ዶ/ር 
ላይነሽ ገብረሂወት ድማ፡ ማዕረ-ማዕረ’ቲ 
ዝካየድ ዘሎ መደብ፡ መንእሰያት ሓካይም 
ካብ’ቶም ወጻእተኛታት ተመክሮ 
ብምቕሳም፡ ኣብ መጻኢ እቲ መጥባሕቲ 
ብውሽጣዊ ዓቕሚ ዝካየደሉ ባይታ 
ንምጥጣሕ ዓሊሞም ይሰርሑ ከምዘለዉ 
ሓቢራ።

ሰንዓፈ -  ህንጻ ኤሪ-ቴል ይስራሕ

ዓሰብ - ሃገራዊ ዓውደ-ዘተ ባህላዊ 
ውርሻ ተኸፊቱ

ሰዓት	 መደብ

09፡00	 ሃገራዊ መዝሙር
09፡05	 ኤሮቢክስ
09፡40	 ፊዮሪና 
10፡30	 ፓኖራማ
11፡00	 ማእገር
13፡00	 ዶክተራት ኣብ ስትድዮ 	
	 ቀጥታ
13፡40	 ቀስተ-ድሕነት
14፡00	 ሞዛይክ
16፡30	 እንዳ ዝማም
17፡05	 ሃብቲ ባሕሪ
17፡20	 ፊልም ፈንቅል
17፡55	 መደብ ዋልታ
18፡35	 ህርመት
20፡00	 ዜና (ትግረ)	
20፡13	 ፊልም እትመት
21፡00	 ዜና (ትግርኛ)	
21፡25	 ሓፈሻዊ ፍልጠት ቡያ
22፡00	 ዜና (ዓረብ)	
22፡10	 ዘዋሪት ካሜራ
22፡30	 ዜና (እንግሊዝ)		

        ሰኑይሰኑይ 

ሰዓት	 መደብ

12፡00	 ሃገራዊ መዝሙር
12፡02	 ዓለም ስነ ጥበብ
12፡30	 ዜና (ትግርኛ)
12፡50	 ዜና ስፖርት
12፡55	 ዕላል ጥበባት
13፡30	 ዜና (ዓረብ)
13፡45	 ሄሎ ደባይዋ
15፡30	 ዶክመንት
17፡00	 ዜና (ትግርኛ)
17፡15	 ዳህሳስና 
17፡30	 ዜና (ዓረብ)
17፡45	 ደረት ቃና 
19፡15	 መደብ ሳይዳ
20፡00	 ዜና (ትግረ)
20፡15	 ሰሙናዊ ፍጻመታት 		
	 ስፖርት
21፡00	 ዜና (ትግርኛ)
21፡25	 ደሃይ ሕትመት
22፡00	 ዜና (ዓረብ)
22፡10	 ጽባቐ	
22፡30	 ዜና (እንግሊዝ)

ሃገራዊ ዓውደ-ዘተ ባህላዊ ውርሻ፡ 
“ባህላዊ ዕብየትና፡ ቀንዴል ምዕባለና” 
ብዝብል ቴማ፡ ሎሚ 11 ሚያዝያ ኣብ 
ዓሰብ - ኣዳራሽ ብሌን-ኮማ ተኸፊቱ።
እቲ ኮሚሽነር ባህልን ስፖርትን 

ኣምባሳደር ዘመደ ተኽለ፡ ኣዛዚ እዚ 
ምብራቕ ብርጋዴር ጀነራል ኣብርሃም 
ዓንዶም፡ ከምኡ’ውን ሱልጣን ራሓይታ 
ዓብደልቓድር ዳዉድ ዝተረኽቡሉ 
መኽፈቲ ስነ-ስርዓት፡ ብያታዊ ትልሂት 
ዝተሰነየ ነይሩ።
ኣመሓዳሪ ዞባ ደቡባዊ ቀይሕ 

ባሕሪ ኣምባሳደር መሓመድ-ስዒድ 
ማንታይ ኣብ ዘስመዖ ቃል፡ ስልጡን 
ሃገራዊ ባህሊ መሰረት ምዕቡል ቁጠባን 
ስልጡን ፖለቲካዊ ስርዓትን ከምዝዀነ 
ብምጥቃስ፡ ካብ’ቲ ሃብታም ባህላዊ 
ውርሻታትና ነቲ በብሉጹ እናኣማዕበልና 
ክንርዕሞ፣ ነቲ ኣሉታውን ጎዳእን ድማ 
ብንቕሓት ክንቃለሶ ስለዝግባእ፡ ኩሉ 
ኣካል ሕብረተሰብ ብትግሃት ክሰርሕ 
ኣዘኻኺሩ። 
ኣብ ምምሕዳር ዞባ ደቡባዊ ቀይሕ 

ባሕሪ - ዋና ዳይረክተር ክፍሊ ባህልን 

ስፖርትን ወ/ሮ ሓዋ መሓመድ ብወገና፡ 
እቲ ዓውደ-ዘተ ኣብ’ቲ ዞባ ምክያዱ ረዚን 
ትርጉም ከምዘለዎ ብምጥቃስ፡ ንዓወቱ 
ንዝጸዓሩ ኣካላት ኣመስጊና።
ኣብ ኮሚሽን ባህልን ስፖርትን ሓላፊ 

ጨንፈር ምርምር ስነ-ጥንታዊ ውርሻ 
ዶ/ር ጸጋይ መዲን ንኤሪና ኣብ ዝሃቦ 
ሓበሬታ፡ እቲ ሃገራዊ ዓውደ-ዘተ - ኣካልን 
መቐጸልታን ናይ’ቲ ኮሚሽን ባህልን 
ስፖርትን ኣብ ዕቃበ ባህላዊ ውርሻ ከካይዶ 
ዝጸንሐ ዘተባብዕ ንጥፈታት ከምዝዀነ 
ብምግላጽ፡ ኣፍልጦ ሕብረተሰብን 
መሻርኽቲ ኣካላትን ንምብራኽ ዝዓለመ 
ምዃኑ ገሊጹ።
እዚ ክሳብ 13 ሚያዝያ ዝካየድ ሃገራዊ 

ዓውደ-ዘተ፡ ኣብ ኣካላዊ ባህላዊ ውርሻ፡ 
ረቂቕ ባህላዊ ውርሻን ቤተ-መዘክርን 
ዘተኰረ ብጠቕላላ 13 መጽናዕታዊ 
ጽሑፋት፣ ምስ ትሕዝቶ ባህላዊ ውርሻ ዞባ 
ደቡባዊ ቀይሕ ባሕሪን  ሓፈሻዊ ታሪኽ 
ከተማ ዓሰብን ዘላሊ ክልተ ጽሑፋት፣ 
ከምኡ’ውን ዑደት ምስ’ቲ ዓውደ-ዘተ 
ምትእስሳር ናብ ዘለዎ ቦታታት ዝርከቦ 
መደባት የጠቓልል።

ሎሚ ኣብ ERI-TV
ኣገልግሎት መራኸቢታት ንምስፋሕን 

ስሉጥነት ንምርግጋጽን፡ ኣብ ከተማ 
ሰንዓፈ - ብምውህሃድ ኩባንያ ህንጻ 
ሰገን፡ ሓይልታት ምክልኻልን ህዝብን፡ 
ብኣስታት 11 ሚልዮን ናቕፋ ህንጻ ኤሪ-
ቴል ይስራሕ ኣሎ።
እቲ ኣብ ሳልሳይ ርብዒ ዓመተ 2024 

ዝጀመረ ስራሕ 60 ሚእታዊት በጺሑ 
ከምዘሎ ዝሓበሩ፡ ነቲ ስራሕ ዝከታተሉ 
ዘለዉ ኢንጅነር ክብሮም ገብረሂወት 
ካብ ኤሪ-ቴልን ጆሜትራ ሚኪኤል 
ገብረእግዚጋብሄር ካብ ኩባንያ ሰገንን፡ እቲ 
ኣብ 1,900 ትርብዒት ሜትሮ ዝተደኰነ 
ህንጻ፡ ንዝተፈላለየ ኣገልግሎታት ዘገልግል 
ክፍልታት ዘጠቓለለ ምዃኑ ሓቢሮም።
ነቲ ህንጻ ኣብ’ቲ ዝተወጠነሉ ግዜ 

ንምዝዛም፡ ነበርቲ ሰለስተ ምምሕዳራት 
ከባቢ ከተማ ሰንዓፈ ተወዲቦም እኽለ-ማይ 
ብምድላው፡ ኣብ’ቲ ስራሕ ተዋፊሮም 
ንዝርከቡ ኣባላት ሓይልታት ምክልኻልን 
ሰራሕተኛታትን ከምዘተባብዕዎም፡ ካብ 
ምምሕዳር’ቲ ንኡስ ዞባ ዝተረኽበ 
ሓበሬታ ኣፍሊጡ።

ከተማ ፔትራከተማ ፔትራከተማ ፔትራ፡ ኣብ ኣጻድፍ ደቡባዊ 
ዮርዳኖስ ተደኲና ዝነበረት ካብ እምኒ-
ሑጻ ተጸሪቦም ብዝተሰርሑ ገዛውቲ 
ዝቘመት እያ። ‘ፔትራ’ ማለት ብቋንቋ 
ግሪኽ ‘ከውሒ’ ማለት’ዩ። ብልክዕ ነዛ 
ከተማ ዝሰማማዕ ስያመ ድማ’ዩ። ፔትራ 
ሓያሎ ዘመናት ቅድሚ ልደተ ክርስቶስ 
ብነባታውያን ዝተባህሉ ነገደ ዓረብ 
ዝኾኑ ኣህዛብ ከም እተሃንጸት ይንገረላ። 
ነባታውያን ብጽርበት እምኒ፡ ንግዲ፡ ሕርሻ፡ 
ምህንድስናን ስነ-ህንጻን ውሩያት’ዮም 
ነይሮም። 
ኣብታ ከተማ ከኣ ነባታውያን ቤተ 

ጸሎት፡ መቓብር፡ ገዛውቲ፡ ኣዳራሻትን 
ሓጽብታትን ሃኒጾም ይነብሩ ነይሮም። 

ብተወሳኺ ኣብ መተሓላለፊ መስመራት 
ንግዲ ናይ ቀረባ ምብራቕ ጎሊሑ ዝርአ 
ስልጣነ መስሪቶም ነበሩ።
ከተማ ፔትራ ናይቲ እዋን ማእከል 

መስመራት ቀመማትን ንግዳዊ 
ምንቅስቓሳትን ነይራ። ኣብ ዝለዓለ ጥርዚ 
ስልጣነኣ ኣብ ዝበጽሓትሉ ግዜ ንልዕሊ 
20,000 ዝኾኑ ተቐማጦኣ ዝስተ ጽሩይ 
ማይ ዝቐርበሉ ስርዓተ መትረብ ማይ 

ተዋዲዱላ ኣብ ኣገልግሎት ውዒሉ ነበረ።
እታ ከተማ ካብቲ ፈለማ ዝተረኽበትሉ 

መጀመርያ 1800ታት ኣትሒዛ ብቐጻሊ 
ክትፈሓር’ያ ጸኒሓ። ኣብ’ዚ ሕጂ እዋን 
ድማ መነባብሮ ጥንታውያን ተቐማጦ 
ከተማ ፔትራ ቅድሚ 2000 ዓመታት 
እንታይ ይመስል ከም ዝነበረ ብደቂቕ 
መጽናዕቲ እናተገብረሉ እዩ ዝኸይድ 
ዘሎ።

መዛነዪመዛነዪመዛነዪመዛነዪ
ማርታ ክብሮምማርታ ክብሮም

 ማይ ብብዝሒ ምስታይ እንታይ ሳዕቤን ኣሎዎ? ማይ ብብዝሒ ምስታይ እንታይ ሳዕቤን ኣሎዎ?
ማይ ምስታይ ንጥዕና ዕዙዝ ረብሓ እኳ 

እንተሃለዎ፡ ካብ መጠን ንላዕሊ ምስዝኸውን 
ግን ጎዳኢ እዩ። ኣብ ኣካላትካ ልዕሊ ንቡር 
ማይ ምስዝህሉ ወይ ልዑል መጠን ማይ 
ምስእትሰቲ ኣብ ሰብነትካ ሃይፖናትረምያ 
ተባሂሉ ዝጽዋዕ ኩነታት ይፍጠር። እዚ 
ማለት ኣብ ኣካላትካ ዝህሉ መጠን ሶድየም 
ብኣዝዩ ሓደገኛ መጠን የንቈልቁል። ኣብ 
ገለ እዋን፡ እዚ ኩነታት ‘ስኽራን ብማይ’ 
ተባሂሉ ይጥቀስ እዩ። ቀንዲ ምልክታት 
ናይዚ ድማ፡ ከም ተምላስ፡ ቃንዛ ርእሲ፡ 
ድኻም፡ ዕግርግር ምባልን ምዕዝዓዝ ገጽን 
ዝኣመሰሉ እዮም። ኣዝዩ ምስ ዝገድድ ከኣ 
ናብ ዕውለትን ሃተፍተፍ ምባልን ከምርሕ 
ይኽእል። ብብዝሒ ማይ ምስእትሰቲ፡ ኣብ 
ኣካላትካ ከሚካዊ ዘይምዕርዩነት ይፍጠር። 
ከምኡ’ውን ብብዝሒ ማይ ምስታይ 

ንደምካ የቕጥኖን ኣብ ኣካላትካ ንዘሎ 
ምንቅስቓስ ኤለክትሮላይት የጉድሎን። ከም 

ውጽኢቱ፡ ማይ ኣብ ውሽጢ ዋህዮታትካ 
ይበዝሕ’ሞ ኣብ ኣካላትካ ሕበጥ የኸትል። 
ናብ ዋህዮታት ሓንጎልካ ብብዝሒ ማይ ምስ 
ወሓዘ፡ ኣብ ሓንጎልካ ጸቕጢ ብምፍጣር 
ንኣሰራርሓኡ ብኣሉታ ይጸልዎ። እዚ ከኣ 
ኣብ ባህርያትካን ኣተሓሳስባኻን ኣሉታዊ 
ጽልዋ የምጽእ። ብዘይካ’ዚ፡ ኣዝዩ ምስ 
ዝበዝሕ ናብ ሞት’ውን ከብጽሕ ይኽእል።
ኣብ ሃሩር ዝመልኦ ኩነታት ኣየር ወይ 

ምንቅስቓስ ኣካላት ኣብ እተዘውትረሉ 
ግዜ፡ ብብዝሒ ማይ ክትሰቲ ትግደድ 
ኢኻ። ኣብ ኣዝዩ ውዑይ ኩነታት ኣየር 
ኣብ ዘለዎ ቦታ ምስራሕ፡ ኣብ ስፖርታዊ 
ንጥፈታት ምስታፍን ገለ ውሽጣዊ 
ሕማማትን ብብዝሒ ማይ ክትሰቲ 
ዝድርኹኻ ነገራት ክኾኑ ይኽእሉ። ግና 
ብዓቐን ክኸውን ኣለዎ፣ ንኩሊትካ ስራሕ 
ከተብዝሓላ ግቡእ ኣይኮነን።     
ብብዝሒ ማይ ከም ዝሰተኻ ብቐሊሉ 

ዘይክፍለጠካ ይኽእል እዩ። ሕብሪ ሽንቲ 
ግና ገለ ሓበሬታ ክህብ ይኽእል። ኣብ 
ኣካላትካ ብብዝሒ ማይ ምስዘይህሉ፡ ሽንቲ 
ብጭው ዝበለ ሕብሪ ክህልዎ እንከሎ፡ ማይ 
ብብዝሒ ኣብ እትሰትየሉ ግዜ ግና ሕብሪ 
ዘይብሉ ወይ ማይ ዝመስል ክትሸይን 
ትኽእል። 
ትሕቲ 6 ወርሒ ዝዕድመኦም ህጻናት 

ማይ ምስታይ ኣየድልዮምን እዩ። ኩሉ 
ዘድልዮም ማይ ካብ ጸባ ጡብ ክረኽብዎ 
ስለዝኽእሉ። ህጻናት እናጐበዙ ብዝመጹ ግን 
ዝወስድዎ መጠን ማይ ምስኡ ይውስኽ። 
እንተኾነ ብዝተኻእለ መጠን ሰብ ሞያ 
ጥዕና ተወኪስና፡ ብዝህቡና ዓቐን ጥራይ 
ነስትዮም። 
ኣብ እኹል ሰብ፡ ብገምጋም ኣብ መዓልቲ 

ደቂ ኣንስትዮ ክሳብ 2.7 ሊትሮ፡ ደቂ 
ተባዕትዮ ከኣ 3.7 ሊትሮ ማይ ክሰትዩ 
ይግባእ። ኣብ ሙቐት ቦታ ትነብር 
እንተኾይንካ ካብዚ ዝተጠቕሰ ዓቐን ቅሩብ 
ዝዛይድ ማይ ክትሰቲ’ውን ከም ንቡር 
ክርአ ይኽእል እዩ።ስኽራን ማይ ክመጽእ 
ዝኽእል፡ ሓደ ሰብ ኣብ ውሽጢ ሓደ-ክልተ 
ሰዓታት ካብ 3 ክሳብ 4 ሊትሮ ማይ ምስ 
ዝሰቲ እዩ። እንተኾነ እዚ፡ ካብ ሰብ ናብ 
ሰብ ክፈላለ ከምዝኽእል ተመራመርቲ 
ጥዕና ይገልጹ። ብሓፈሻ ልዕሊ ዓቐን ማይ 
ምስታይ ከነወግድ እንተዀይንና፡ ኩሉ 
ግዜ ንኹነታት ሕብሪ ሽንቲ ክንከታተሎ 
ይግባእ። 

ዝጠንተወ ባህሊ ካብ ዝውንኑ ህዝቢዝጠንተወ ባህሊ ካብ ዝውንኑ ህዝቢ
• ቀዳሞት ህዝቢ ስኮትላንድ፡ ናይ 

መጀመርታ ኣብ ደሴታት ምዕራብ 
ክቕመጡ ዝጀመሩ ኣህዛብ እዮም። 
ኣሰራት ስልጣነኦም ኵዕታ ኣብ 
ዝተገብረሉ፡ 12,000 ዓመታት ዕድመ 
ከምዝገበረ ተመራመርቲ ይገልጹ። 
ኣብቲ ግዜ ዝነበሩ ሰልትስ ዝበሃሉ 
ኣህዛብ ኮይኖም፡ መነባብሮኦም ብሕርሻ 
ይመርሑ ከምዝነበሩ ይፍለጥ። 
ሎሚ ልዕሊ 4000 ዓመት ዕድመ 
ዘለዎም ሰልትስ ስካራ፡ ብራን ቀለቤት 
ብሮድጋርን ዝበሃሉ ሰፈራታት፡ ኣብ 
ሰሜናዊ ክፋል ስኮትላንድ ይርከቡ። 
• ኩኩ ያላንጂ ኣብ ኣውስትራልያ 

ዝነብሩ ዝነበሩ ኣህዛብ ኮይኖም፡ ኣብ 

ዓለም ዝጠንተወ ባህሊ ከምዝውንኑ 
ይንገረሎም። ያላንጂ ካብ ካልኦት ኣህዛብ 
ተነጺሎም ዝነብሩ ዝነበሩ ኮይኖም፡ 
ልዕሊ 50,000 ዕድመ ኣለዎም። ኣብቲ 
ኣብ ዓሚቚ ቦታታት ተደኲኑ ዝነበረ 
ጫካታት ኣህጉሮም ንዝነበረ ቀጻሊ 
ምልውዋጥ ኩነታት ኣየር መኪቶም 
ብዘይ ጸገም ክነብሩ ይኽእሉ ከምዝነበሩ 
ይግለጽ። ኣብ’ዚ ግዜ’ዚ፡ ኩኩ ያላንጂ፡ 

ናብ ሃገሮም ዝመጽእ በጻሒ፡ ናብ 
ዝቕመጡሉ ጫካታት ዳይንትሪ 
መጺኡ ቅዲ ኣነባብራኦም ክዕዘብ 
ዕድመ የቕርቡ እዮም። 
• ስልጣነ መሶፖታምያ ኣብ ናይ 

ሎሚ ዒራቕ ተደኲኑ ዝነበረ እዩ። 
ልዕሊ 10,000 ዕድመ ዘለዎ’ውን 
እዩ። ቅድሚ 8000 ዓመት ቅድሚ 
ልደተ ክርስቶስ፡ ጥንታውያን ህዝቢ 
መሶፖታምያ ስገምን ስርናይን 
ብምዝራእ ንመስርሒ ቅጫ፡ ገዓትን 
ኣልኮላዊ መስተን ይጥቀሙሉ ነበሩ። 
ድሕሪ ገለ ኣሽሓት ዓመታት ከኣ፡ 
እንስሳታት ከራብሑ ጀሚሮም። ኣሰራት 
ናይዚ ስልጣነ ክሳብ ሎሚ ኣሎ። 

• ጥንታውያን ግብጻውያን ብዕድመ 
ክርአ ከሎ ካብዞም ሰለስተ ስልጣነታት 
እቲ ዝነኣሰ እዩ። ግብጻውያን ኣብ 
ፖለቲካ፡ ባህልን ጽሕፈትን ፍሉይ 
ምዕባለን ተራን ከምዝተኣታተዉ 
ይንገረሎም። ካብ ኩሎም ስልጣነታት 
እቶም ቀዳሞት መድሃኒት፡ ሕርሻን 
ቬትሮን ዘተኣታተዉ እውን ንሳቶም 
እዮም።

ዳን ብራውንዳን ብራውንዳን ብራውን ኣብ 1964 ኣብ ኣመሪካ 
ተወሊዱ። ካብ ሰለስተ ኣሕዋቱ እቲ 
ዝዓበየ እዩ። ኣቦኡ ሪቻርድ ጂ ብራውን 
መምህር ኮይኑ ኣብ ዝሰርሓሉ ዝነበረ 
ቤት ትምህርቲ ፊሊፕስ ኤክስተር ከኣ፡ 
ትምህርቱ ፈሊሙ። ስድራኡ ኣብ ሓደ 
ቤት ክርስትያን ጠርነፍቲ ናይ ጉጅለ 
መዘምራን ነበሩ፡ ኣዲኡ ከኣ ኣብኡ ፒያኖ 
ትሃርም ነበረት። 
ብራውን ካብ ግዜ ህጻንነቱ ኣትሒዙ 

ግድላትን ቅማረታትን ቁጽሪ ኣብ ምስራሕ 
ፍሉይ ክእለት ነበሮ። ካብ ቤት ትምህርቲ 
ፊሊፕስ ኤክስተር ድሕሪ ምምራቑ ናብ 
ኣመርስት ኮለጅ ኣምርሐ። ኣብ ኮለጅ 
ኣብ ዝጸንሓሉ እዋን  ይደርፍን ቴንስ 
ይጻወትን ነበረ። ኣብ 1986 ከኣ ብዓውዲ 
ስነ-ጥበብ ክምረቕ በቕዐ። ድሕሪ’ዚ ምሉእ 
ግዜኡ ኣብ ደርፊ ኣድሂቡ እዩ ክሰርሕ 
ጀሚሩ። መጀመርታ ናይ ህጻናት ደርፊ 

ዝሓዘት ኣልቡም ኣሕተመ።   
ቀጺሉ ናቱ ስቱድዮ ብምኽፋት፡ ‘pers-

spective’ ዘርእስታ ኣልቡም ድሕሪ 
ምዝርግሑ ኣብ 1991 ናብ ሆሊዉድ 
ተጸንበረ። ጎድኒ-ጎድኑ ከኣ ኣብ ቤት 
ትምህርቲ በቨርሊ ሂልስ ከም መምህር 
ኮይኑ ይሰርሕ ነበረ። ኣብ ዝቐጸላ ሰለስተ 
ዓመታት ከኣ ኣብ ግዜአን ኣዝየን ህቡባት 
ዝነበራ ሰለስተ ኣልቡማት ኣከታቲሉ 
ሰርሐ።
ብራውን ኣብ ደርፊ ጥራይ ኣይኮነን 

ዝነጥፍ ነይሩ፣ ኣብ ግዜአን ህቡባት 
ዝነበራን ክሳብ ሕጂ ዓቢ ጽልዋ ዘለወንን 
መጽሓፍቲ’ውን ጽሒፉ እዩ። ‘digital 
fortress’፡ ‘angels and demons’፡ decept-
tion point ዘርእስተን መጽሓፍቲ ክጽሕፍ 
ክኢሉ እዩ። 

ብራውን ኣብ 2013 ዝጸሓፋ ዘ ዳቪንቺ 
ኮድ ዘርእስታ መጽሓፉ ከኣ ኣብ ጥርዚ 
ህቡብነት ከምዝበጽሕ ገይራቶ እያ። እታ 
መጽሓፍ ድሕሪ ምሕታማ ኣብ ቀዳመይቲ 
ሰሙን፡ መጽሔት ኒው ዮርክ ታይም 
ኣብ ዝርዝር ዝለዓለ ዝተሸጣ መጽሓፍቲ 
ቀዳማይ ተርታ ሰርዓታ። ኣብ ውሽጢ 
ሽዱሽተ ዓመታት ድማ 81 ሚልዮን 
ቅዳሕ ብምሻጥ ናይ ኩሉ ግዜ ዝበለጸት 
መጽሓፍ ክትበሃል ዝበቕዐት መጽሓፍ 
ኮነት። ኣብ 2005 መጽሔት ፎርብስ’ውን 
ንዳን ብራውን፡ ኣብ ዝርዝር ቀዳሞት 
ዝበለጹ ሰባት ናይ ዓለምና ሰርዓቶ። 
ብሓፈሻ ክሳብ 2012 መጽሓፍቱ ብ52 

ቋንቋታት ክሕተሙ ክኢሎም እዮም። ዳን 
ብድምር ሽዱሽተ መጽሓፍቲ ኣፍርዩ። 
ካብ ሽያጥ መጽሓፍቱ’ውን ውሑድ 

ዘይኮነ ኣታዊ ክረክብ ክኢሉ። ካብ ቀዳሞት 
ሰለስተ መጽሓፍቱ ጥራይ ልዕሊ 10 ሽሕ 
ቅዳሓት ሸይጡ። ካብ መጽሓፍ ዳቪንቺ 
ኮድ ከኣ 250 ሚልዮን ዶላር 
ኣታዊ ከምዝረኸበ ይእመን።
ብራውን ኣብ ኣሰያይማ 

ገጸ ባህርያቱ ፍሉይ ቅዲ 
ከምዝኽተል’ዩ ዝንገረሉ። 
ዝበዝሑ ካብ ገጸ ባህርያቱ፡ 
ኣብ ናይ ብሓቂ ኣብ ከባቢኡ 
ዘለዉ ሰባት ተመርኲሱ’ዩ ስም 
ዝህቦም። 
ዳን ብራውን ኣብ 1997 

ብልይቲ ነውሎን ምስ 
ዝተባህለት ተመርዓወ። 
ብራውን ምስ ብዓልቲ ቤቱ 
ብምትሕብባር ኣቐዲሙ 
ዝጸሓፈን ክልተ ዋዛ ሓዘል 
መጽሓፍቲ ኣሕቲሙ’ዩ። 

ብዓልቲ ቤቱ ንስራሑ ኣብ ዝምልከቱ 
ብዙሕ ጉዳያት የማነይቲ ኢዱ ምዃና 
ይግለጽ።

ካዳስትራዊ ስርዓት፡ ኮምፕዩተራዊ ስርዓተ-ሓበሬታን ጠለባቱንእዚ ጽሑፍ’ዚ፡ ብቤት ጽሕፈት ካዳስተር 
ሚኒስትሪ መሬት፡ ማይን ኣከባብን (ሚ/መ/
ማ/ኣ) ዝተዳለወ እዩ። ቅድሚ ሕጂ ኸኣ፡ 
ንርሒብ ረብሓታት ካዳስትራዊ ምዝገባን 
ክፍሊት ኣገልግሎትን ዝምልከት፡ ብዙሕ 
እወታዊ ርእይቶ ዝረኸብናሉ ኣብዛ ዓምዲ 
ተኸታታሊ ጽሑፍ ምቕራብና ይዝከር። 
እቶም ንረብሓታት ካዳስትራዊ ምዝገባ 
ዝተገልጹ፡ ሕጋዊ ተፈላጥነትን ምውሓስ 
መሰል ተጠቃምነትን ዋንነትን፣ ዝተመዝገበ 
ቀዋሚ ንብረት ልቓሕ ካብ ባንክን ውሕስናን 
(ዋሕስ)፣ ብልሽውና፡ ምስሕሓብን ክርክር ኣብ 
ኣብያተ-ፍርድን ምውሓድ፣ ንምድንጋር ነቓዕ 
(ቦታ) ምኽላእ፣ መተካእታ ዝተባላሸወ ወይ 
ዝጠፍአ ሰነድ ምርካብ፣ ዝያዳ ጻዕሪን ወፍሪን 
ክግበር ምድራኽ፣ እዋናዊ ስታቲስቲካዊ 
ሓበሬታ ምቕራብ፣ ስሉጥ ምትሕልላፍ 
ቀዋሚ ንብረት ምርግጋጽ፣ ኣታዊታት 
መንግስቲ ምኽዕባት፣ ዝበለጸ ተኽእሎታት 
ንትግባረ ፖሊሲ መሬት፣ ግቡእ ምሕደራ 
መሬትን ካልእ ቀዋሚ ንብረትን ምግልጋል፣ 
ኣብ ምህናጽ ከተማታትን ሓውሲ ከተማታትን 
ብቑዕ ከተማዊ ውጥንን ምዕባለ ትሕተ ቅርጽን 
ኣድማዒ ኣከባብያዊ ምሕደራን ንኽህሉ 
ባይታ ምጥጣሕ ዝብሉ የጠቓልል። እዞም 
ዝተጠቕሱ ረብሓታት ስለ ዘለዎ ድማ’ዩ፡ 
ሓደ ካብቶም ቀንዲ ስትራተጂታት ሃገራት 
ምምስራትን ምምዕባልን ዘመናዊ ካዳስትራዊ 
ስርዓት ዝኸውን። 
  ምምስራትን ምምዕባልን ዘመናዊ 

ካዳስትራዊ ስርዓት ምርጫ ኣይኰነን። 
ግድነታዊ እዩ። ምኽንያቱ፡ ንውሑስን ዘላቕን 
ምዕባለ ስለ ዝሕግዝ። ኣብ ካዳስትራዊ ስርዓት፡ 
ኮምፕዩተራዊ ምዝገባ ከም ጸጋ ምዕባለ 
ዘመናዊ ቴክኖሎጂ፡ ምዝገባ ቀዋሚ ንብረት 
ኣብ ምቅልጣፍን ረብሓታት ካዳስትራዊ 
ምዝገባ ኣብ ምርግጋጽን ልዑል ኣበርክቶ 
ኣለዎ። ኮምፕዩተራዊ ካዳስትራዊ ስርዓት 
ዝድፍኣሉ እዚ ዝተጠቕሰ ዕዙዝ ረብሓታት ስለ 
ዘለዎ’ዩ። ከምኡ ስለ ዝዀነ ድማ እዩ፡ ዘመናዊ 
ካዳስትራዊ ስርዓት ንምቛምን ምምዕባልን 
ብቑዕ ሞያዊ ዓቕምን ቴክኖሎጅያዊ ንዋትን 
ፍሉይ ቈላሕታ ዝግበረሉ። 
  መብዛሕትአን ሃገራት ዓለም፡ ኤውሮጳ፡ 

ኣመሪካ፡ ኤስያ፡ ኣውስትራልያ ወዘተ. ምዕቡል 
ካዳስትራዊ ስርዓት ኣማዕቢለን ይርከባ። 
ንኣብነት፡ ካዳስትራዊ ስርዓት ኣብ ሃገራት 
ሰሜን ኤውሮጳ፡ ኣብ ብዓል ደንማርክ፡ ሽወደን፡ 
ፊንላንድ፡ ኖርወይ ዝኣመሰላ፡ ስርዓታት 
ካዳስተርን ምዝገባ መሬትን ዝተወሃሃደ 
እዩ። ናይ ፊንላንድን ሽወደንን ካዳስትራዊ 
ስርዓታት ብፍላይ፡ ኣብ ሓደ ዝተኣሳሰሩ (int-
tegrated) እዮም። ካዳስትራዊ ስርዓታት እዘን 
ክልተ ሃገራት፡ ብመገዲ ‘ሰጓሚ ካዳስተር’ 
(progressive cadastre) ዝማዕበሉ እዮም። 
ሰጓሚ ካዳስተር ዝብሃል፡ ነቲ ናይ ቀደም 
ምዝገባ ከይነጸገ፡ ምስ ምዕባለ ተሳንዩ ምእንቲ 
ክኸይድ፡ ንዕኡ እናመሓየሸን እናኣማዕበለን 
ዝስጕም እዩ። ካዳስትራዊ ስርዓት ሃገርና’ውን፡ 
ንሰጓሚ ካዳስተር ብምርዓም ንምምሕያሹን 
ንምምዕባሉን ይጽዓር ኣሎ። ካዳስትራዊ 
ስርዓት ሽወደን፡ ቅጽበታዊ (automated) 

መልሲ ናይ ዝሓለፈ ሕቶ እተመሳቐለ ቃላት

ኣብ መስመር ኢንተርነት ዝርከብ (online)፣ 
ዝተወሃሃደ ስርዓት ካዳስተር፣ ምዝገባ መሬት፡ 
ግብሪ መሬት፣ ቆጸራ ህዝቢ…የጠቓልል። 
ኣብዚ እዋን፡ መብዛሕትአን ሃገራት ኤውሮጳ፡ 
ኤስያ፡ ኣመሪካ፡ ኣውስትራልያ...ውሁድ 
ዲጂታል ካዳስተር ኣማዕቢለን ይርከባ። 
ካዳስትራዊ ስርዓትና’ውን፡ ርሑቕ ኣብ 
ዘይኰነ ግዜ ከም ዝበጽሖ ጥርጥር የልቦን። 
ሓያሎ ሃገራት ኣፍሪቃ፡ ላቲን ኣመሪካ፡ ኤስያ 
... እውን ካዳስትራዊ ስርዓት ንምምዕባል 
ዝምስገን ተበግሶ ወሲደን ይርከባ። 
  ኣብ’ዚ እዋን፡ ምኽያነ (automation) ናይ 

ኮምፕዩተር ቴክኖሎጂ ንምዕባለ ካዳስተርን 
ስርዓተ-ሓበሬታ መሬትን ብሉጽ ዕድላት 
የወፊ ኣሎ። ዝዀነ ንምምሕያሽ ወይ ከምዚ 
ዝተጠቕሰ ስርዓታት ንምትእትታው ንዝግበር 
ፈተነ፡ ምጥቃም ኮምፕዩተራት ኣብ ግምት 
ክኣቱ ኣለዎ። ናይ ኮምፕዩተር ስርዓታት ካብ 
ካልእ ስርዓታት ዝበለጸ ኣኽእሎ ንሓበሬታ፡ 
ዝበለጸ ዓይነት፡ ዝበለጸ ሕጋውን ኣካላውን 
ድሕነት፣ ውጽኢታዊ ዋጋ (cost-effective) 
ክህቡ ክውጠኑ ይኽእሉ እዮም። እንተዀነ፡ 
ኮምፕዩተራዊ ስርዓታት፡ ኣብ ምሕደራ፡ 
መርበብ ንድፊ (network design) ዘዳሉ፡ 
ስርዓተ-ዳታበይዝ ብግቡእ ይሰርሕ ምህላዉ 
ዝምርምር፡ ፕሮግራም ዳታ-በይዝ ምስ ምዕባለ 
ብዝሳነ ዘማዕብል፡ ኣብ ኣኽእሎ ናይ ጽገናን 
ርክብን ትሕተ-ቕርጺ ብግቡእ ዝሰልጠኑ 
ሞያውያን ዝምርኰሱ እዮም። ቅድሚ 
ብዛዕባ’ዚ ምግላጽ ግን፡ ብዛዕባ ረብሓታት 
ኮምፕዩተራዊ ስርዓተ-ምዝገባ ምግላጽ ከድሊ 
እዩ። ዘመናዊ ካዳስትራዊ ስርዓት ብዘይ 
ምትእትታው ዲጂታላዊ ስርዓተ ምዝገባ 
ዘይሕሰብ እዩ። ካብ ዘለዉዎ ረብሓታት ገለ 
ንምጥቃስ፦
• ኣብ ኣሰራርሓ ደረጃ የትሕዝ (standardi-

ization የተኣታቱ)፣
• ፋልማይ ምዝገባ ቀዋሚ ንብረት 

የቀላጥፍ፣
• ዘየድሊ ምብዛሕ ቅዳሕ ሰነዳት ቀዋሚ 

ንብረት የወግድ፣
• ንዕድጊ መሳርሒታት መዐቀቢ ንብረት 

ዝግበር ወጻኢ የውሕድ፡ ምጡን ዝስፍሓቱ 
መዐቀቢ ህንጻ (ክፍልታት) ይሓትት፣
•	 ስሉጥ ምትሕልላፍ ቀዋሚ 

ንብረት፡ ምምስራሕ ትሕጃን መዘክርን 

የረጋግጽ፣
• ልዑል ቅኑዕነትን (ልክዕነት) ቍጽጽርን 

ናይ ብትኽክል ዝኣተወ ሓበሬታ ይህሉ፣
• እዋናውነት ሓበሬታ ኵነታት ንብረት 

የረጋግጽ፣ ማለት ንዓማዊል ተገልገልቲ፡ 
ውልቃውን መንግስታውን ትካላት፣
• ቅዳሕ ኣብ ዳታ-በይዝ ዝኣተወ ምሓዝ 

(back up)፡ ካብ ከጋጥም ዝኽእል ሓደጋታት 
ምብልሻው የድሕን ወዘተ.።
ኣብ ተመኵሮ ካዳስትራዊ ስርዓታት ዓለምና፡ 

ካዳስትራዊ ስርዓታት ካብ መንግስታዊ ማዕከን 
ክምወላ ይኽእላ እየን። ይምወላ’ውን እየን። 
እንተዀነ፡ እቲ ሓፈሻዊ ኣንፈት ምወላ 
ብቐጥታ ካብ ዓማዊል ተጠቀምቲ ብመልክዕ 
ኣገልግሎት ምርካብ እዩ። ንኣብነት፡ ናይ ዓባይ 
ብሪጣንያ ብዓል መዚ ካርታን ካዳስተርን 
ሓገዝ ካብ መንግስቲ ከይተጸበየ ብኣታዊታቱ 
ይካየድ። እቲ ጒዳይ ከም’ዚ እንተዀይኑ፡ 
ካዳስትራዊ ትካላት ካብ እቶት መሸጣ 
ሓበሬታ ዝያዳ ተመርኰስቲ ስለ ዝዀና፣ 
ዋንነት ናይ ሓበሬታን ምስኡ ዝዛመዱ 
ድንጋገታት መሰል ቅዳሕን ኣብ ሕጊ ብንጹር 
ክግለጹ ወይ ክሰፍሩ ኣድላዪ ይኸውን። እዚ 
ከም እዋናዊ ጒዳይ ዝልዓል ኣብተን ምዕቡል 
ዲጂታል ካዳስተር ዘማዕበላን ሓበሬታአን ኣብ 
መስመር ኢንተርነት ዝዝርጋሕን እዩ። ኣብ’ዚ 
ግዜ’ዚ ንዓና ዘሻቕል ኣይኰነን።
ቀጥታዊ ምወላ ኣብ ዓማዊል ብምድሃብ፡ 

ንመሰረታዊ ህዝባዊ ትሕተ-ቅርጻዊ ወፍርታት፣ 
ንኣብነት ሃገራዊ ስርዓተ-ምውህሃድ (Nat-
tional co-ordinate system) ወይ ሓፈሻዊ 
ካርታ ክትክኦ ኣይክእልን እዩ። እዚ ኣብ 
ኩለን ሃገራት ብመንግስቲ እዩ ዝካየድ። 
ካብ’ቲ መንግስቲ ብሓፈሻ ዘካይዶ ልሙድ 
ወፍሪታት፡ ልዑል ምጣነ መኽሰብ (ምጣነ 
ዋጋ-ረብሓ) ይርከቦ። እዚ ዝያዳ ንርሑቕ 
ዝጠመተ፡ ውሑስን ቀጻልነትን ዘለዎ ምዕባለ 
ኣብ ምርግጋጽ ዘድሃበ እዩ። ከምኡ ብምዃኑ 
ድማ እዩ ኣብኡ ዝግበር ወፍሪ ክድፍኣሉ 
ዘለዎ።
ካዳስተር፡ ኣብ ቃጽዖ ዝተመርኰሰ ህዝባዊ 

ስርዓተ-ሓበሬታ መሬት እዩ። ዕላማኡ፡ 
ንህዝባዊ ምምሕዳር መሬት ሓበሬታ 
ንምሃብን ኣብ ኣጠቓቕማ መሬት ሕጋዊ 
ረብሓታት ንምክልኻልን እዩ። ከምኡ ስለ 
ዝዀነ ድማ’ዩ፡ ካዳስተር ብመንግስቲ ቍጽጽር 
ክግበረሉን ኣብ ትሕቲ መንግስቲ ክካየድን 
ዝምረጽ። እዚ ማለት ካዳስተር ኣብ ትሕቲ 
ውልቃዊ ብሕታዊ ትካል ዘይውደብ ምዃኑ 
እዩ። ይዅን’ምበር፡ ኣብ ዓለማዊ ካዳትራዊ 
ስርዓታት፡ ኣብ ኮምፕዩተር ዳታ ንምኽዛን 
(data capture)፡ ንቅየሳን ካርታን፡ ስርዓተ 
ኮምፕዩተር ንምክያድ ወይ ንጽገና፡ ምስ 
ዝተፈላለዩ ብሕታውያን ትካላት ውዕል ክግበር 
ይክኣል እዩ። ከም’ዚ ዝኣመሰለ ኣተሓሕዛ፡ 
ጠለብ ናይ ኣብኡ ዝውዕል ሃብቲ ምምርማርን 
ብውልቃውያን ውድባት ዝፍጠር ውጽኢት 
ጠለብ ምምርማርን ምጽዳቕን የልዕል። 
ንኣብነት፡ ውልቃውያን ቀየስቲ ኣብ ዘለዉሉ 
ቅየሳዊ ትካል፡ ቅየሳዊ ሕጊ፡ ደረጃ ምሕላው 
(standardization) ከምኡ እውን፡ ሓድሕዳዊ 
ተመኵሮ ምልውዋጥን ይሓትት። እዚ 

ማለት መንግስቲ ብዘውጽኦ መምርሒ ይኸዱ 
ማለት’ዩ። ምጒዳል መምርሒ ወይ ደረጃ 
ምስ ዘጋጥም መንግስቲ ክሳብ ምስራዝ ማለት 
ምሕዳግ ፍቓድ (ልቸንሳ) ስጒምቲ ክወስድ 
ይኽእል።
ካዳስተር፡ መሰረታዊ ስርዓተ ሓበሬታ መሬት 

እዩ። ረብሓታት ካዳስትራዊ ምምሕያሻት 
ክረጋገጹ ዝኽእሉ፡ እንተ ደኣ’ዚ መሰረታዊ 
ስርዓተ-ሓበሬታ ምስ ካልእ ዓይነታት ሓበሬታ 
መሬትን ካልእ ናይ ዝተፈላለዩ ህዝባዊ 
ትካላት (ኣካላት) ናይ ጽላት ረብሓታትን 
ተሓታትነት ምስ ዝዝውተርን ዝወሃሃድን 
ጥራይ እዩ። እዚ ንማዕድን (ዕደና)፡ መግሃጫ፡ 
ሕዛእቲ፡ ስነ-ጥንታዊ ቦታታት፡ ዲጋታት ወዘተ. 
ሓላፍነት ምስ ዘለወን ትካላት መንግስቲ 
ይኸውን። ውህደት ኣብ ስራሕ ግን ብሕጊ፡ 
ብምቛም ደረጃታትን ኣማኻሪ ጒጅለን፡ 
ብምልውዋጥ ሓበሬታ ወዘተ ክምዕብልን 
ክረጋገጽን ይክኣል።
ምሕደራ ካዳስትራዊ ስርዓት፡ ምቛምን 

ምዕቃብን ውሁድ ርክብ ምስ ቀዳማዊ 
ተጠቀምቲ ካዳስተር ጥራይ ዘይኰነ ይዓብዩ 
(ዝስስኑ) ምስ ዘለዉ ጒጅለ ናይ ካልኣዊ 
ተጠቀምትን ዓማዊልን ምህላው የጠቓልል። 
እዚ ዘየድሊ ተደራራቢ ስርዓታት (redund-
dant) ከይምዕብልን ኣድላዪ ዘይኰነ ተደራቢ 
ስራሕ ከይፍጠርን ዝያዳ ዋጋ ከየስዕብ 
ንምውጋድን ጥራይ ዘይኰነ፡ ዕቑር ረብሓታት 
ናይ ካዳስትራዊ ምምሕያሽ ንምርግጋጽ’ውን 
ኣድላዪ እዩ። እቲ ካልኣይ፡ መዳይ ናይ 
ምሕደራ፡ ምስ ቅልጡፍ ቴክኖሎጂያዊ 
ምዕባለ፡ ሰራሕተኛታት ክእለቶም ከማዕብሉ 
ምቹእ ኵነታት ምፍጣር እዩ። እቲ ሳልሳይ 
መዳይ ከኣ፡ ምስ ምውሳኽ ቊጽሪ ዓማዊል፡ 
ፊናንስያዊ መሳለጥያታት ብምፍጣር፡ ኣብ’ቲ 
ትካል ሓድሽ ቴክኖሎጂን ኣሰራርሓን 
ንምምዕባል የኽእል።
ምዕባለን ቀጻልነትን ዲጂታል ካዳስተር፡ 

ብቑዕ ተክኖሎጂያውን ሞያውን ዓቕሚ 
ይሓትት። ብዘይብኡ ውሑስነት ቀጻልነት 
ዘተኣማምን ኣይኰነን። ብዓይነት፡ ብቑዓት 
ኮምፕዩተራት፡ ሰርቨራት፡ ፕሪንተራት፡ 
ስካነራት፡ ክዘና (back-up storage)፡ ሶፍት ዌር 
(software) ንመመሓየሽን መማዕበልን ዳታ-
በይዝን ጸረ-ቫይረስን ካልእ መሳርሒታትን 
የድልዮ። ኣብ’ዚ ዕቱብ ወፍሪ ክግበር የድሊ፡ 
ብዘይብኡ ቀጻልነት ዘለዎ ዘተኣማምን ዳታ-
በይዝ ንምምዕባል ስለ ዘይክኣል።
ሞያዊ ዓቕሚ ሰብ መሰረታዊ ሓይሊ እዩ። 

ቴክኖሎጅያዊ መሳርሒ፡ ብዘይ ብግቡእ 
ዝተማህረን ዝሰልጠነን ሞያዊ ዓቕሚ ትርጕም 
የብሉን። ከም ዓረብያ ቅድሚ ፈረስ እዩ 

ዝቑጸር። ዳታ-በይዝ ቤት ጽሕፈት ካዳስተር 
ብውሽጣዊ ዓቕሚ ዝማዕበለ እዩ። ዲጂታል 
ካዳስተር መስሪትካ፡ ብዘይ’ቶም ዘድልዩ ሞያዊ 
ዓቕሚ ትርጒም የብሉን። ኣማሓደርቲ ዳታ-
በይዝ (database managers)፡ ንምሕደራ 
ዳታ በይዝ፡ ድሕነትን ጽገናን የድሊ። 
መርማሪ (ተንታኒ) (system analyst)፡ ዳታ-
በይዝ እዋናውነት ሓልዩ ምስ ምዕባለ ብዝሳነ 
ብግቡእ ይሰርሕ፡ እቲ ዝድለ ዕላማ ይወቅዕን 
ዝድለ ውጽኢት ይህብን ምህላዉ የረጋግጽ። 
ነዳፍን ኣማዕባልን ዳታ በይዝ (database 
designer and developer)፡ ዳታ-በይዝ ምስ 
ግዜን ኵነታትን ተሳንዩ ዝስጕምን ዝምዕብልን 
ስለ ዝዀነ ኣድላይነት ናይ’ዚ ሞያ ዓቢ እዩ። 
ብሓጺሩ፡ እዞም ሰለስተ ሞያታት ብምሉእነት 

ክህልዉ የድሊ፣ ረብሓኡ ዓቢ ስለ ዝዀነ። 
ሰለስቲኦም ተሳንዮምን ተወሃሂዶምን ዝሰርሑ 
ኰይኖም፡ ብውሽጣዊ ዓቕሚ ዝምዕብል 
ስርዓተ-ሓበሬታ ንህልውን መጻእን መደባት 
ኣብ ግምት ዘእቱ፡ ኣብ ፖሊሲ ለውጢ 
ምስ ዝኽሰት ምስኡ ተሳንዩ ከም ዝኸይድ 
ዝገብርን ማዕባልን ስለ ዝዀነ። ብኣንጻር’ዚ፡ 
ተሰሪሑ ዝተኣታተወ (customized) ምስ 
ዝኸውን፡ ምስ ኵነታት ካዳስትራዊ ስርዓትን 
ኣተሓሕዛ ሰነዳትን ብኸፊል ዝሳነን ኣብ 
ቀጻሊ ምዕባለ (ጕዕዞ) ንጽግዕተኛነት ዝደፍእን 
ይኸውን። ብዘይካ’ዞም ሰለስተ ሞያታት፡ 
ዝተማህሩ (ዝሰልጠኑ) ዳታ ኦፐረይተራት’ውን 
ኣድለይቲ እዮም። ብዘይ’ብኦም ቅኑዕ ዳታ 
ኣብ ኮምፕዩተር ክኣቱን ዘተኣማምን ሓበሬታ 
ዳታ-በይዝ ክህሉን ዘይሕሰብ እዩ።
ቤት ጽሕፈት ካዳስተር፡ ዳታ-በይዝ መስሪቱ 

ዲጂታል ካዳስተር ንምምዕባል ብዕቱብ ይሰርሕ 
ኣሎ። ኣብ ሞያዊ ዓቕምን መሳርሒታትን 
ዝነበረ ሕጽረት፡ በብእዋኑ’ኳ ይማልኣሉ 
እንተሎ ገና ዕቱብ ቈላሕታ የድልዮ። ኣብ’ዚ 
እዋን፡ ናይ ቀደም ሰነዳት (መዛግብቲ) ናብ 
ዲጂታል ሓበሬታ ብምቕያር፡ ውሕስነት ሰነዳት 
ንምርግጋጽን ስሉጥ ኣገልግሎት ንዓማዊል 
ተገልገልቲ ንምሃብን ‘ስካን’ ብምግባር፡ ድሮ 
ብንብረት 5 ሽሕ፡ ብፋይል 12 ሽሕ፡ ብቖጽሊ 
ወረቐት (A4፡ A3) ድማ 93 ሽሕ ስካን ገይሩ 
ምስ ዳታ-በይዝ ኣተኣሳሲሩ ይርከብ። ነዚ ኣብ 
መዕለቢ ንምብጻሕ ከኣ ብዕቱብ ይስራሕ 
ኣሎ። ብዓወት ንኽዛዘም ግን፡ ኣብ ሞያውን 
ንዋታውን ዓቕሚ ዕቱብ ቈላሕታ ዘድልዮ 
ምዃኑ ኣይዝንጋዕን። ዝቕጽል ኣርእስቲ፡ 
ሓፈሻዊ ሓበሬታ ብዛዕባ ካዳስትራዊ ስርዓታት 
ዓለምና ዝድህስስ ክኸውን’ዩ። 

        ቤት ጽሕፈት ካዳስተር (ሚ/መ/ማ/ኣ)ቤት ጽሕፈት ካዳስተር (ሚ/መ/ማ/ኣ)

ካብ ታሪኽ ሰውራና
መሓመድ እድሪስ

ካብ ተመኵሮታት መጐዓዝያካብ ተመኵሮታት መጐዓዝያ
ኣቶ ሃብተኣብ ጽገ፡ “እተን ካብ 

ጀርመን ዝተዓደጋ ማርቼድሳት ንምዕዛብ 
ሓደ ኤርትራውያንን ጀርመናውያንን 
ዝሓቖፈ ጕጅለ ናብ ሱዳን ‘ኮር-ባራካ’ 
ተበጊሱ። ኣብ ኮር-ባራካ ምስ በጽሑ ነቲ 
ኵነታት ብቐረባ ክዕዘቡዎ ጀሚሮም። 
ሽዑ እቶም ጀርመናውያን ኣብ ኮር-ባራካ 
ንሓንቲ ሓዳስ ለውጢ ዘይተገብረላን 
ሓንቲ ኣብ ጋራጅ ህ.ግ. ሓድሽ ባለስትራ 
ዝተማህዘላን ንነፍሰ-ወከፈን ከክልተ 
ሚእቲ ኵንታል ተጻዒነን ኣብ ደረት’ቱ 
ሩባ ክሰግራ ተዳለዋ። ፈላማ እታ ዝዀነ 
ለውጢ ዘይተገብረላ ማርቸድስ ነቲ ሩባ 
ክትሰግር ተበጊሳ። የግዳስ ናብቲ ሩባ 
ኣትያ ክትሰግር ክትብል ኣብ መንጎ 
ባለስትራ ሰይራ ጠጠው ኢላ። እቶም 
ጀርመናውያን ነዚ ብዓይኖም ተዓዚቦሞ። 

“ጸኒሓ እታ ብጋራጅ ህ.ግ. ለውጢ 
ዝተገብረላ ካልአይቲ ማርቸድስ ተበጊሳ። 
ሰተት ኢላ ከምታ ሓፍታ ናብቲ 
ሩባ ተደርገመት። ብዘይ ገለ ጸገም 
ከይተሰብረት ምስ ምሉእ ጥዕናኣ መሰስ 
ኢላ ወጸአት። ምርኣይ ምእማን ስለዝዀነ፡ 
እቶም ዘዕገርግሩ ዝነበሩ ጀርመናውያን 
ነቲ ኣብ ቅድሚ ዓይኖም ዝረኣዩዎ 
ሓቂ ኣመኑሉ። እዚ ወጽኢት ናይ እቲ 
ብሚካኤል ፍሰሃየ ዝምርሑ ውፉያት 
ኣባላት ጋራጅ ህ.ግ. ኣብተን ማርቸድስ 
ዝተገብረ ለውጢ እዩ ነይሩ። እዚ 
ለውጢ’ዚ፡ ‘ሞዲፊካረ’ ዘይኰነ፡ ምህዞ’ዩ 
ነይሩ። ምህዞ ስለዝነበረ ‘ላይሰንስ’ ክወጽኦ 

ይከኣል ነይሩ። የግዳስ ክሳብ ክንድኡ 
ኣይሓሰቡን። 

“ብዝዀነ ኣብ ክንዲ ‘ላይሰንስ’ ከም 
ዓስቢ ናይቲ ዝገበሩዎ ጻዕሪ፡ ‘ስፐሻልቱልስ’ 
ጋራጅ ካብ ጀርመን ክወሃቦም ጠሊቦም። 
እዚ ጠለብ’ዚ ድማ፡ ኣዝዩ ክቡር ኣብ 
ዝዀነ ፌራሜንታ ከይድካ ክትገዝኦ 
ዘይትኽእል’ዩ ነይሩ። ንሶም ድማ፡ 
እዚ ብኣባላት ጋራጅ ህ.ግ. ዝተገብረ 
ነቲ ትካሎም ዓቢ ሓገዝ ስለ ዝዀነ፡ 
ብዘይ ወዓል ሕደር ተቐቢሎም ጆባእ 
ኢሎሞም። ንሳቶም ነቲ ዝተገብረ ለውጢ 
ከም ምህዞ ፈሊጦም ዝዀነት ወጺኢታዊ 
ካብ 1984 ንደሓር ናብ ኣፍሪቃ 
እትለኣኽ ብ‘ኤርትራ ቬርጅን’ ባሊስትራ 
ከም ዝስረሓላ ማለት ነቲ ምህዞ’ውን 
ሽም ሂቦም ‘ኤርትራ ቬርጅን’ ኢሎሞ። 
ሚካኤል ፍሰሃየ ድማ፡ መካይን ክጠልብ 
ዝኸደ መምህሮም ኰይኑ፡ ንባሊስትራን 
ቦዲን ናይተን መካይን ብግብሪ ዝተሰነየ 
ሓበሬታ ሂብዎም” ክብል የዘንቱ።

ንሱ ቐጺሉ ብዛዕባ ክሳብ ሕጂ 

ኣቶ ሃብተኣብ ጽገኣቶ ሃብተኣብ ጽገ

ስውእ ኮለኔል ሚካኤል ፍሰሃየስውእ ኮለኔል ሚካኤል ፍሰሃየ

ኣቶ ኣማኑኤል  ነጋሲኣቶ ኣማኑኤል  ነጋሲ

ዘይተዘርበላ ሓደ ግዜ ንሚካኤልን 
ብጻዩን ዘጋጠመት ፍጻመ ይዝክር፣ “ሓደ 
እዋን ሚካኤል ብዛዕባ እተን ዝተዓደጋ 
መካይን ክርኢ ጀርመን ኣብ ዝነበረሉ 
እዋን’ዩ። እተን መካይን ምስ ተገዝኣ 
ተዳልየን ወደብ ብሬመን (Bremen) 
ኣትየን ኣለዋ ምስ ተባህለ፡ ሽዑ ገረንሰአ 
ቀላቲ’ውን ምስ ሚካኤል ነይሩ። እተን 
ናብ ሜዳ ክለኣኻ ዝተዳለዋ መካይን 
ሚካኤል ብዓይኑ ክርእየን ስለ ዝደለየ 
ንወዲ ቀላቲ፡ ‘እምበኣር እዘን መካይን 
ወደብ ካብ ኣተዋ፡ ኣብ ሜዳ ድማ ሰብ 
ተረቢጹ ይጽበየን ስለዘሎ፡ ከይተበገሳ 
ክንርእየን ኣሎና’ ክብል ሓተተ። እቲ 
ክርኢ ዝተረበጸ ግን፡ ሚካኤል ፍሰሃየ 
ባዕሉ’ዩ። ሽዑ ሚካኤልን ወዲ ቀላቲን 
ናብቲ 500 ኪሎሜተር ዝርሕቀቱ ወደብ 
እናተበራረዩ መኪናኦም ዘወሩ።

“ሽዑ ሚካኤልን ወዲ ቀላትን ናብቲ 
ወደብ መጺኦም ‘ነተን መካይን ክንርእየን 
ደሊና’ ምስ በሉዎም፡ ተገሪሞም። ‘ኣላ 
ኣፍሪቃውያን’ ብምባል ድማ፡ ናብተን 
ምስ ካልኦት ናብ ዝተፈላለየ ኵርናዓት 
ዓለም ዝከፋፈላ 4ሽሕ ኣብ ዝባን መርከብ 
ተጻዒነን ዝነበራ 60 መካይን ህ.ግ. 
ከኣትዉ ፈቐዱሎም። ሽዑ እተን ቃንጫ 
ዝመስላ 60 ማርስድስ ተሰሪዓን ምስ 
ረኣየን ሚካኤል ፍሳሃየ ነፍሱ ክቆጻጸር 
ኣይከኣለን። ዓው ኢሉ፡ ‘ኡኖ፡ ድወ፡ 
ትረ…..’ እናበለ ኣመና ኣብ ስምዒት 
ኣትዩ ልክዕ ከምዚ ጥሪቱ ክቘጽረን 
ጀመረ። ሽዑ ሚካኤል ንወዲ ቀላቲ በቃ 
ሕጂ ቀሲነ ኢልዎ። ክልቲኦም ተዛንዮም 
ኣብ ውሽጢ’ታ መርከብ እናተዛወሩ 
ከለው፡ እታ ክትብገስ ተዳልያ ዝነበረት 
መርከብ ሃንደበት ተዓጽወት። መሬት 
ግብ ኢላ ጸልመተት። ሚካኤልን 
ብጻዩን ከኣ፡ ኣብ ዘይተሓስበ መዋጥር 
ኣተዉ። 

“ሽዑ ኣብ ውሽጢ መርከብ ጸላምን 
ቁርን ኣሎ። መንገዲ መዓልታት 
ድማ፡ ክትጐዓዝ’ያ። ነፍሲ ክትፈራረድ 
ጀመረት። ሚካኤል ኵነታት ምስ ረኣየ 
ንወዲ ቀላቲ ‘ክሳብ ፖርት ሱዳን ክንደይ 
ይወስደላ?’ ክብል ምስ ሓተቶ፡ ወዲ 
ቀላቲ ድማ፡ ‘እንድሕር ትኽ ኢላ ከይዳ 
ክሳብ 13-14 መዓልታት ይወስደላ’ 
ክብል መለሰሉ። ሽዑ ሚካኤል ነፍሱ 
ድልዱል’ዩ ነይሩ። ወዲ ቀላቲ ግን፡ 
ነፍሱ ጽሙእ ጥራይ ዘይኰነ ጥዕና’ውን 
ኣይነበሮን። 

“ወዲ ቀላቲ ንሚካኤል፡ ‘እቲ 
ጥሜት ከም ገለ ምኽኣልናዮ። ዝስተ 
ማይ እንታይ ንግበር?’ ክብል ሓተቶ። 
ሚካኤል ፍስሃየ ተበላሓቲ ስለ ዝዀነ፡ 

‘እዋእ! ንራድያቶሬ ኢሎም ዝሓዙዎ 
ማይ ኣብዘን መካይን ሃሰስ ኢልና 
ኣይምሰኣንናዮን መግቢ ግን እንድዒ’ 
በሎ። ሽዑ ጥቓ እቲ ጠጠው ኢሎምሉ 
ዝነበሩ ሓደ ጩራ ብርሃን ረኣዩ። ሽዑ 
ሚካኤል ናብ ወዲ ቀላቲ ድንን ኢሉ፡ 

‘ብጀርመን ሓገዝ ንምባል እንታይ 
ትብል?’ ክብል ተወከሶ። ወዲ ቀላቲ 
ኣብ ጀርመን 3 ዓመት ተቐሚጡ ስለ 
ዝነበረ ቋንቋ ጀርመን ብመጠኑ ይኽእል 
ስለ ዝነበረ፡ ‘ሂልፌ’ ክብል መለሰሉ። 
ሚካኤል ድማ፡ ‘እሞ ንዓ ድንን ኢልካ 
ሂልፌ…..’ በል ይብሎ። ወዲ ቀላቲ ግን፡ 
ነፍሱ ድኽም ስለ ዝበለ፡ ‘ሂልፌ’ ክብል 
እቲ ድምጹ ደኺሙ። ሽዑ ሚካኤል 
ባዕሉ ዓው ኢሉ ‘ሂልፌ….. ሂለፌ……’ 
ክብል ጸውዐ። የግዳስ፡ እትሰምዕ እዝኒ 
ኣይረኸቡን።

“ምስተሓለሉ ኣብቲ ጸላም ዘወር 
እናበሉ ሓደ መለኲኖ መሰል ተሪር 
ሓጺን ረኸቡ። ሚካኤል ነቲ መለኪኖ 
ኣልዒሉ ብሓይሊ ነቲ ናይታ መርከብ 
ቦዲ ገው-ገው ኣቢሉ ደሰቖ። ኣብ ላዕሊ 
ዝቈጻጸር ‘ኮንትሮል’ ዝገብር ዝነበረ ኣባል 
ናይታ መርከብ ነቲ ገው-ገው ስለ ዝሰምዖ፡ 
ነዚ ገው-ገው መልእኽቲ ኣለዎ ስለ 
ዝበለን ሓበሬታ ስለ ዝሃበን እታ መርከብ 
ተኸፍተት። እቲ ‘ኮንትሮል’ ዝገብር 
ዝነበረ ኣባል መርከብ እታ መርከብ ምስ 
ተኸፍተት ክልተ ሰባት ቀባሕ-ባሕ ክብሉ 
ኣብቲ ጸላም ምስተን መካይን ረኸበ። 
‘እንታይ ዝዀንኩም ሰባት ኢኹም?’ 
ክብል ነዲሩ ሓተተ። ‘መካይንና ክንርኢ፡ 
ዘይንቡር ክንገብር ክንብል ተረሲዕና” 
ዝብል መልሲ ይህቡ። በዚ ድማ፡ ብዓል 
ሚካኤል ምእንቲ መካይን ሰውራ ክብሉ 
ህይወቶም ንሓደጋ ኣቃሊዖም ነይሮም። 
እተን ማርቸድስ ማዕረ ከምዚ ዝኣመሰለ 
ታሪኽ ሓሊፉወን’የን ናብ ሜዳ ዝኣትዋ 
ዝነበራ። ካብቲ እዋን’ቲ ንደሓር ድማ፡ 
ኣማኢት ማርቸድሳት ተገዚኣን ሜዳ 
ኣተዋ። 

“ካልእ ብወገን ወያነን ትካል ማርቸድስ 
ጀርመንን ዘጋጥም ዝነበረ ቁሩቊስ’ዩ። 
ወያነ ብጽሒትኩም ማርቸድስ ውሰዱወን 

ኣብ ዝበሃሉሉ እዋን፡ ኩሉ ግዜ ምስ 
ኣጕረምረሙ’ዮም። እንታይ’ዩ ሽግርኩም 
ምስ ተባህሉ ዝህቡዎ መልሲ፡ ‘እተን 
ንህ.ግ. ዝሰራሕኩመን ድልዱላት’የ። ንዓና 
ግን ድኹማት ማርቸድስ ትሰርሑልና 
ኣለኹም።’ ዝብል’ዩ። እዚ ድማ ነቲ 
ኣብ ጋራጃት ኤርትራ ዝግበረለን ዝነበረ 
ምህዞ፡ ወያነ ክንድኡ ዝኸውን ምህዞ ስለ 
ዘይነበሮም ክኸውን ይኽእል።” ይብል 
ኣቶ ሃብተኣብ።

ኣቶ ኣማኑኤል ነጋሲ ብወገኑ፡ “እተን 
ማርቸድስ ወደብ ፖርት-ሱዳን ምስ 
በጽሓ፡ እቶም ናይ መግቢ ኮንሶርትዩም 
ዝያዳ መግቢ ክሰዱ ክኢሎም። እዘን 
መካይን’ዚኣን ሜዳ ምስ ኣተዋ ብሓቂ 
አገልጊለን እየን። ረድኤት ኣብ ምምልላስ 
ይዅን፡ ሰራዊትን ካልእን ከመላልሳ 
ኣገልጊለን’የን። ‘ማርቸድስ ሸዊት ተሰኪማ 

ብዛዕባ’ቶም 8 ወራራት ደርግ እንታይ ትፈልጡ?ብዛዕባ’ቶም 8 ወራራት ደርግ እንታይ ትፈልጡ?
ካልኣይ ወራር ሕዳር 1978ካልኣይ ወራር ሕዳር 1978
ሃንደበታውነትን ምድንጋርን ዝመልኦ ኰይኑ፡ ኣብ ብዙሕ መኣዝናት 

ተዅሲ ከፊትካ ብሓደ ምጥሓስ ዝሓለነ ናይ ጸላኢ መጥቃዕቲ ካብ 
ኣስመራ ብሰሜን ምብራቕን ብምዕራብን ከምኡ’ውን፡ ብባጽዕን ምዕራብን 
(ባርካ) ተበጊሱ፡ ደጀን ንምቍጽጻር ብሽዕብን ግልቡብን ስለ ዝተንቀሳቐሰ 
ብዓወት ህ.ሰ. ክወድእ ቀሪቡ ዝነበረ ውግኣት ዒላበርዕድን ምዕራብን 
ምልውዋጥ ኣስዒቡ። ህ.ሰ.ሓ.ኤ. ብዝተጸንዐን ጽፉፍን ኣገባብ ካብ 
ሰሜናውን ምዕራባውን ግንባር ኣዝሊቑ ኣብ ገንፈሎምን እምዓሚደን 
ዓሪዱ።

ክሳራ ጸላኢ፦ ክሳራ ጸላኢ፦ 
- 3,100 ምውታት፡ 
- 3,600 ቁሱላት 
- 200 ምሩኻት።
- ዝተሰልበ ንብረት 20 ታንክታትን 4 መካይንን፡ 
- ዝዓነወ ከኣ 61 ታክንታት።

1. ለ =  (8 ብርጌዳት 4፡ 8፡ 23፡ 44፡ 51፡ 70፡ 76፡ 58)
2. ሀ = (99.805% እወ ንናጽነት ኣድሚጹ። እዚ ድማ፡ ካብ ካብ 23-25 
ሚያዝያ 1993 ዝተገብረ ረፈረንደም ብሓፈሻ ዝተመዝገቡ፡ 1,173,706 
ዜጋታት ክዀኑ ከለው፡ 1,156,280 ኣድሚጾም ማለት’ዩ። 
3. ሐ =  ጐደና ገረግር ሱዳን (ኣብ ከባቢ ሳቫና ሆቴል)
4. ኣብ 1982 ኰይኑ 3 ሽሕ ምሩኻት ናብ ዓዶም ኣፋንያ። 
5. ብ 21 ግንቦት 1976 ብስርዓት ደርግ ዝወፈረ ወራር’ዩ። ኣብዚ ወራር 
እዚ ካብ 30-40 ሽሕ ሓረስቶት ኢትዮጵያ ኣብ ልዕሊ ኤርትራ ወግእ 
ከፊቶም። የግዳስ ፈሺሎም ተሪፎም
6. ኣብታ ክብርቲ መዓልቲ ሰማእታትና 20 ሰነ 1998 ነይሩ። እቶም 
ቀዳሞት ካብ ኢትዮጵያ ተባሪሮም ኣስመራ ዝኣተዉ ዜጋታት 800 
ነይሮም። 
7. 28 ነሓሰ 1998፡ ኣብዚ ካብ ዝማረኾም ወተሃደራት 71 ብሰላም ናብ 
ዓዶም ኣፋንዩ።

8. ዶ/ር ተኸስተ ፍቓዱ።

ሰራዊት’ ክበሃል’ውን ተደሪፉለን እዩ። 
እቶም ውፍያት ኣባላት ጋራጅ ህዝባዊ 
ግንባር ሚካኤል ፍሰሃየን ብጾቱን ነቲ 
ኣብ ስራሓት ጋራጅ ዝገብሩዎ ዝነበሩ 
ጥበብን ምህዞን ድማ፡ ዘይሃስስ ታሪኽ ስለ 
ዝዀነ ክጽሓፍ ይግባእ። ንሕና ከም ባህሪ 
ብዛዕባ ነብስና ምዝራብን ምጽሓፍን ከም 
ነውሪ ንርእዮ ንኸውን። የግዳስ ንመጻኢ 
ወለዶ ክነውርስ እንተ ዄንና፡ ክጽሓፈሉ 
ይግባእ። ኣብ ካልእ ንርኢ ኣሎና - ንእሽቶ 
ክንዲ ጣፍ ዝመሃዘ ምሉእ መጽሓፍ 
ይጽሓፈሉ። ኣባና ግን፡ ዓቢ ክንዲ ጎቦ 
ዝመሃዙ ተበላሓትቲ ወይ ወተሃደራዊ ቅያ 
ዝሰርሑ ሓርበኛታት፡ ንእሽቶ ዓንቀጽ’ውን 
ክንጽሕፈሎም ኣይከኣልናን። ምእንቲ’ዚ 
ሓደራ ታሪኽና ክጽሓፍን ክስነድን ካብ 
ወለዶ ናብ ወለዶ ክመሓላለፍ ይግባእ” 
ይብል ኣቶ ኣማኑኤል ኣብ ምወዳእታ።

ንሕና’ውን ንኣቶ ኣማኑኤልን ኣቶ 
ሃብተኣብን በቲ ዝሃቡና መብርሂ ነመስግን።

ሻውዓይ ክፋል

መልሲ ናይ ዝሓለፈ ሕቶታት፦መልሲ ናይ ዝሓለፈ ሕቶታት፦

Letter of Invitation for Bids
1. The State of Eritrea, Ministry of Agriculture, and National Project Coordination Office 

(NPCO) has received financing from the International Fund for Agricultural Development 
(IFAD) towards the cost of Integrated Agricultural Development Project (IADP) and intends to 
apply part of the financing for the purchase of these goods. The use of any IFAD financing 
shall be subject to IFAD’s approval, pursuant to the terms and conditions of the financing 
agreement, as well as IFAD’s rules, policies and procedures. IFAD and its officials, agents and 
employees shall be held harmless from and against all suits, proceedings, claims, demands, 
losses and liability of any kind or nature brought by any party in connection with Integrated 
Agricultural Development Project (IADP).
2. The Integrated Agricultural Development Project (IADP) includes three components and 

has six years’ lifetime. The overall goal of the project is to contribute to poverty reduction and 
food and nutrition security of rural households. The project Development objective is to enhance 
small holder agricultural production and productivity in sustainable way and improves rural 
livelihoods.
3. This IFB follows the general procurement notice that appeared on the IFAD website on 

20 January, 2025, the United Nations Development Business (UNDB) web site on 20 January, 
2025 and a national newspaper Haddas Eritrea/ Eritrean profile on 25 January, 2025. 
4. The purchaser now invites sealed bids from eligible entities (“bidders”) for the provision of 

Procurement of Total stations, Procurement of artificial insemination and horse equipment, parent 
stock pigs, horse semen and automatic debeakers assorted in 4 lots and Procurement of frame 
hives and their accessories and food grade honey container assorted in 2 lots. More details on 
these goods and related services are provided in the schedule of requirements in this bidding 
document.
5. This IFB is open to all eligible bidders who wish to respond. Subject to the restrictions 

noted in the bidding document, eligible entities may associate with other bidders to enhance 
their capacity to successfully deliver the goods and related services. Potential bidders should first 
request for a registration form using email address below. Upon filling the form, the bidders 
must return the filled form through a reply email and the bidding document will be provided 
immediately thereafter at no charge.
6. Bidding will be conducted using the International Competitive Bidding (ICB) method, 

the evaluation procedure for which is described in this bidding document, in accordance with 
the IFAD procurement handbook, which is provided on the IFAD website www.ifad.org/
project-procurement. The ICB process, as described, will include a review and verification of 
qualifications and past performance, including a reference check, prior to the contract award.
7. Please note that a pre-bid conference will not be held as described in the bid data sheet 

BDS, Section II of the bidding document.
8. Bids must be delivered to the address below and in the manner specified in the BDS ITB 

25 no later than 9:30 am local Asmara, Eritrea’s time, 8 May 2025.
Ministry of Agriculture, Procurement and Supplies Management Division (PSMD)
Lidia Russom (Procurement officer)
Sawa Street, Asmara, Eritrea
Lidyarusomlidu1221@gmail.com
Tel Number: 00291181076/00291189266
Fax Number: 1048
Block number: 6
Room number: 8
Asmara, Eritrea
9. Bidders should be aware that late bids will not be accepted under any circumstances and 

will be returned unopened to the bidder. All bids must be accompanied by a bid securing 
deceleration.
10. Please note that electronic bids shall not be accepted as defined in ITB BDS 25.

Yours sincerely,

Lidia Russom
IADP Project Procurement officer
Ministry of Agriculture, Procurement and Supplies Management Division (PSMD)
Lidyarusomlidu1221@gmail.com
Asmara, Eritrea

Notice:
Notice is hereby given to the public that Sgalet Clearing 
and Forwarding PLC convened an extraordinary general 
meeting on January 30, 2025 at 10:00 AM and resolved the 
following. 

1.	 The 1,000,000 Nakfa capital of the Company is reduced 
to 500,000 Nakfa. 

2.	 Mrs. Hanae Abduselam sold her 50 shares, the par 
value of which is 5,000 Nakfa to Mrs. Tsigereda Isaias 
and withdrawn from the Company. Tsigereda Isaias is 
admitted as new member the Company. 

3.	 Mrs. Hiwet Kidane, sold her 25 shares the par value 
of which is 5000 Nakfa each to Mr. Gideon Okubay 
and withdrawn from the Company. Mr. Gideon is the 
General Manager of the Company.

Sgalet clearing and forwarding PLC

Notice
Notice is hereby given to the public 

shareholder of “PUPA Private Limited 
Company” in their extraordinary meeting 
conducted on 28th day of March 2025 have 
passed the following resolution. 

1.	 Mrs. Saba Issak Teclehaimanot 
is appointed as a new manager for 
unlimited period of time. 
2.	 The company has introduced new 
business activities of sportswear and 
items. 

“PUPA Private Limited Company”

ምልክታ ጨረታ 
ቀረብ መግቢ (እሩይ ጉፍሮ በርበረ) 

ዓዳጊ፦ ኮለጅ ቢዝነስን ማሕበራዊ ስነ-ፍልጠትን ዓዲ-ቐይሕ) 
ኣርእስቲ ውዕል፤ (ዓመታዊ ቀረብ እሩይ ጉፍሮ በርበረ) 
ኣገባብ ዕድጊ፤ (ክፉት ሃገራዊ ጨረታ) 

ኮለጅ ቢዝነስን ማሕበራዊ ስነ-ፍልጠትን ዓዲ-ቐይሕ ንዓመተ 2025 ካብ ዕለት 
1/1/2025 ክሳብ ዕለት 31/12/2025 ንተመሃሮ ዝውዕል ቀረብ እሩይ ጉፍሮ በርበረ 
ከጫርት ስለዝደለየ ንሕጋውያን ኣቕረብቲ ይዕድም። 
1. ኮለጅ ቢዝነስን ማሕበራዊ ስነ-ፍልጠትን ዓድ-ቐይሕ ንሕጋውያን ኣቕረብቲ 
ዋጋታት ቀረብ እሩይ ጉፍሮ በርበረ ብዕሹግ ደብዳቤ ከቕርቡ ይዕድም። 
2. ጨረታ ንኹሎም ሕጋውያን ኣቕረብቲ ክፉት እዩ። 
3. ተጫረቲ ፍቓድ ንግዲ (ሊቸንሳ) ቅዳሕ ናይ 2024 ክሊራንስ ኣ/ው/ሃገር ናይ 
2023/2024 ዝተሓደሰ ብተወሳኺ ቅዳሕ መንነትን ነባርነትን የቕርብ። 
4. ተጫረቲ ተወሳኺ ሓበሬታ ምስ ዝደልዩ ካብ ጨ/ቤ/ጽ ኮ.ቢ.ማ.ስ ኣስመራ 
ዩኒቨርስቲ ወይ ድማ ብቁ.ቴለ 08371388 ናይ ጨረታ ሰነድን ሓበሬታን ኣብ ናይ 
ስራሕ ሰዓታ ክረኽቡ ይኽእሉ። 
5. ብቕዓት ተጫረትቲ ሰነድ ጨረታን መምርሒ ጨረታን ንምውሳድ ዘይምለስ 
ጥረ ገንዘብ 100 ናቕፋ ኣብ ካሽር ከፊሎም ቅብሊት ብምምጻኣ ክወስዱ ይኽእሉ። 
6. ጨረታ ኣብዚ ኣብ ታሕቲ ዘሎ ኣድራሻ፡ ኣብ ጋዜጣ ሓዳስ ኤርትራ ካብ 
ዝወጸሉ ዕለት ን15 መዓልታት ክፉት ኮይኑ ንጽባሒቱ ኣብ ናይ ስራሕ መዓልቲ 
ልክዕ ሰዓት 9፡00 ቅ.ቀ ክፉት ኮይኑ ድሕሪ ምጽናሕ ልክዕ ሰዓት 10፡00 ቅ.ቀ 
ክፉት ኮይኑ ድሕሪ ምጽናሕ ልክዕ ሰዓት 10፡00 ቅ.ቀ ተጫረቲ ወይ ድማ 
ሕጋውያን ወከልቶምን ክሳተፍ ዝደሊ ሰብን፤ ስነ-ስርዓት ወይ ኣከፋፍታ ጨረታ 
ንኽዕዘብ ዝመጽኡ ሰባትን ኣብ እተረኽብሉ ብወግዒ ይኽፈት። 
7. መኽበሪ ጨረታ ብሲፒኦ (200,000) ክልተ ሚእቲ ሽሕ ንእሩይ ጉፍሮ በርበረ 
ብምትሓዝ ክስነ ኣለዎ። 
8. ጨረታ ብመምርሒ ሚኒስትሪ ፋይናንስን ዕድግን ምምሕዳር ንብረት 
መንግስትን ብዝእዝዞ መሰረት ይካየድ። 
9. ኮለጅ ቢዝነስን ማሕበራዊ ስነ-ፍልጠትን ዓዲ-ቐይሕ ዝሓሸ ኣማራጺ ምስ ዝረክብ 
ብምሉእ ወይ ብኸፊል ጨረት ንምስራዝ መሰሉ ዝተሓለወ  እዩ። 

ኣቶ ዳዊት ወልዳይ ኣቦ-መንበር ኮሚቴ ጨረታ 
ኣስመራ ኤርትራ፡ ኣስመራ ዩኒቨርስቲ ቁ.ኦፊስ 304/308 

ኣብርሃም ዘርአ (ወዲ-ሃለቃ)ኣብርሃም ዘርአ (ወዲ-ሃለቃ) ናይ ኢድ ሰላምታናይ ኢድ ሰላምታ

ናይ ኢድ ሰላምታ ሓደ ካብ 
ጥንታውያን ልምድታት ደቂ- ሰብ 
እዩ። ቀደም ዘመን ጥንታውያን ሰባት 
ኣብ ዝራኸብሉ ዝነበሩ እዋን፡ ዝዀነ 
ዓይነት ኣጽዋር ከም ዘይሓዙ ወይ ከም 
ዘይሓብኡ ንምርግጋጽን ሰብ-ደሓን 
ምዃኖም ንምንጻርን ክልተ ኣእዳዎም 
ኣብ ቀላጽሞም ብምሓዝ ሰላማውያን 
ምዃኖም ይሕብሩ ከም ዝነበሩ ታሪኽ 
የዘንቱ። ድሒሩ ኣብ ግዜ ሮማውያን’ውን 
ብተመሳሳሊ ንመከላኸሊ ነብሲ ንእሽቶ 
ካራ ወይ ሸነት ኣብ እጅገኻ ሓቢእካ 
ምኻድ ልሙድ ብምንባሩ፡ ካራ ናይ 

ኢድ ኣለዎ የብሉን ንምፍላጥ ግንቦ 
ኢድ ብምሓዝ ዝግበር ሰላምታ ልሙድ 
እናኾነ ከም ዝመጽአ ይንገር። 
እዚ ሕጂ እንጥቀመሉ ዘለና ናይ 

ኢድ ሰላምታ ድማ መበቆሉ ካብ’ቲ 
ናይ ሮማውያን ሰላምታ ዝመጽአ እኳ 
እንተተባህለ፡ ኣውራ ኣብ መበል 19 
ክፍለ-ዘመን ንግዳዊ ርክብ  የካይዱ 
ንዝነበሩ ሰባት ከም ምልክት ንግዳዊ 
ምትእምማን ይጥቀምሉ ከም ዝነበሩ እዩ 
ዝፍለጥ።  ኣብ ዝቐጸለ 150 ዓመታት 
ድማ፡ ከምዘለዎ ቀጺሉ። ኣብዚ እዋን’ዚ 
ድማ፡ ኣብ ዝበዝሕ ክፋላት ሕብረተ-ሰብ 

ናይ ዓለም ኣብ እዋን ሌላ፡ ማሕበራዊ፡ 
ንግዳውን ፖለቲካውን ርክባት 
ዝውቱራት ምልክት ናይ ኢድ ሰላምታ 
ኰይኖም ኣለዉ። ዋላ’ውን ከም በዓል 
ታይላንድ፡ ጃፓን.... ዝኣመሰላ ‘ዋኢ’ 
ብዝብል ስም ዝፍለጥ ብባህሊ ሕቘኻ 
ስብር ኣቢልካ ዝግበር ሰላምታ’ኳ 
ዘዘውትሩ እንተኾኑ፡ ኣብዚ ሕጂ እዋን 
ኣብዘን ሃገራት ከይተረፈ ናይ ኢድ 
ሰላምታ እዚ’ዩ ዓብሊሉ ልምዲ ኮይኑ 
ንረኽቦ። 

ኣብ ዝበዝሕ ቦታታት ዓለም ብናይ 
ኢድ ሰላምታ ኣእዳው ኣብ ዝጫባበጣሉ 
እዋን፡ ካብ ክልተ ክሳብ ሸውዓተ ግዜ’ዩ 
ነዝነዝታ ዝፍጠር። ከም ኣብነት ሰላምታ 
ጀርመናውያን ካብ ክልተ ወይ ሰለስተ 
ነዝነዝታ ጥራይ ኣይሓልፉን እዮም 
ይበሃል። እቶም ንነዊሕ እዋን ኢድ 
ተጫባቢጦም ከም ዝጸንሑ ዝልለዩ 
ኣህዛብ ግዳ፡ ፈረንሳውያን ምዃኖም 
ይንገር።
ሽሕ’ኳ ናይ ኢድ ሰላምታ ምልክት 

ምትእምማንን ልቦናዊ ኣቀባብላን 
እንተዀነ፡ ብተወሳኺ ናይ ኢድ ሰላምታ 
ድሌታትን ባህርያትን ሰባት ክእምተልና 
ከም ዝኽእል እዮም ኣብዚ ዓውዲ’ዚ 
ዝተኻየዱ መጽናዕትታት ዝገልጹ። ኣብ 
ዝዀነ እዋን፡ ሓደ ሰላም እንብሎ ሰብ፡ 
ካብዞም ኣብ ታሕቲ ተዘርዚሮም ዘለዉ 
ዓይነታት ሰላምታ ኣብ ሓደ ምድብ 
ናይ ምዃን ተኽእሎ ኣለዎ። 

ሀ. ዓብላሊ ዓይነት ሰላምታሀ. ዓብላሊ ዓይነት ሰላምታ
እዚ ሰላምታ’ዚ፡ እቲ ሰላም ዝበሃል ዘሎ 

ሰብ ከብዲ ኢዱ ንታሕተዋይ ኣንፈት 
ብምቕናዕ ሰላም ይብል እንተደኣ 
ሃልዩ፡ ብኣንጻሩ ዝባን ኢድካ ንላዕሊ 
ምስ ዝጥምት፡ ዓብላሊ ሰላምታ ኢልና 

ንጽውዖ። እዚ ሰላምታ እቲ ሰብ ልዕሌኻ 
ምዃኑ ከርእየካ ዝጥቀመሉ ናይ ዕብለላ 
ምልክት እዩ። 
ብተወሳኺ ኣብ ዩኒቨርስቲ ኦክስፎርድ 

ኣብ 2002 ዝተገብረ መጽናዕቲ ከም 
ዝሕብሮ፡ እቶም ሕውሳት ሰባት ትርር 
ዝበለ ናይ ኢድ ሰላምታ ከዘውትሩ 
እንከለው፡ እቶም ሓፋራት ግዳ፡ ፎኪስን 
ንሓጺር እዋን ዝጸንሕን ናይ ኢድ 
ሰላምታ ከም ዘዘውትሩ’ዩ ዝሕብር። 
እተን ዝያዳ ናይ ኣታሓሳስባ ናጽነት 

ዘለወን ደቂ-ኣንስትዮ ትርር ዝበለ 
ሰላምታ ክገብራ እንከለዋ፡ ኣብ ደቂ 
ተባዕትዮ ግን፡ ብዙሕ ፍልልይ ከም 
ዘይተረኽበ እቲ መጽናዕቲ የራጋግጽ። 

ለ. ተመላኺ ሰላምታለ. ተመላኺ ሰላምታ
እዚ ዓይነት ሰላምታ፡ ከብዲ ኣእዳዎም 

ናብ ላዕሊ ብምግባር  ዝፍጽምዎ 
ሰላምታ እዩ። እቲ ሰብ ልዕል ዝበለ እንተ 
ደኣ ዀይኑ ክብሪ ንምሃብ ዝዝውተር 
(ዝግበር) ሰላምታ እዩ።  ብዘይካ’ዚ 
ይቕሬታ ንምሕታት ወይ እቶም 
ሰላምታ ዝልግሱ ሰባት ዝበደልዎም 
ምስ ዝህልዎም ትሕትና ንምርኣይ 

ተምበርካኺ ወይ ተመላኺ ዓይነት 
ሰላምታ ከዘውትሩ ይኽእሉ። ብዘይካ’ዚ 
ከም ናይ መጥባሕቲ ክኢላታት፡ 
ሙዚቀኛታት፡ ቀባእቲ....ኣእዳዎም ኣብ 
ስራሕ  ጽሙድ  ስለ ዝዀነ፡  ድኹም 
ማለት ተመላኺ ዓይነት ሰላምታ እዮም 
ዘዘውትሩ። ከም’ዚ ክብሃል እንከሎ፡ 
ተመላኽነት ንምርኣይ ከም ዘይኰነ  
ምግንዛብ ኣኻሊ እዩ። ብሓፈሻ ግዳ 
ዓብላሊ ወይ ተመላኺ ዓይነት ሰላምታ 
ዘርእዩ ሰባት ምስ ናይ ኢድ ሰላምታ 
ዘሰንይዎ ምልክታት ስለ ዘለዎም፡ 

ፈሊኻ ንምልላዮም ዘሸግሩ ከም ዘይኰኑ 
ክኢላታት ናይ’ዚ ዓውዲ ይሕብሩ።
ሐ. ማዕርነታዊ ሰላምታሐ. ማዕርነታዊ ሰላምታ
እዚ ዓይነት ሰላምታ’ዚ እቶም ክልተ 

ዝተራኸቡ ሰባት ኣብ ሓደ ጽፍሒ 
ዝርከቡ ማለት ‘ማዕረ ኢና’ ዝብል 
እምነት ምስ ዝህልዎም ከብዲ ኢዶም 
ንትኹል ብምግባር ሓድሕድ ሰላምታ 
ይለዋወጡ። ብኻልእ መዳይ’ውን 
ክልተ ዓብለልቲ ምስ ዝራኸቡ፡ ብተሪር 
ምጭብባጥ ንትኹል ዝዓይነቱ ሰላምታ 
ይለዋወጡ። ምኽንያቱ ናይ ክልቲኦም 
ኣእዳው ላዕለዋይ ቦታ ክሕዛ ስለ 
ዝደልያ።

ፓፓርዚ ዝብል ስም ካብ ቋንቋ 
ጥልያን ዝረዓመ እዩ። ፓፓራዚ 
ንህቡባት ውልቀ-ሰባት ኣብ ዝኣተውዎ 
እናተኸታተሉ ንውልቃዊ ህይወቶም 
ዝገልጽን ዘርእን ስእልታት ብዘይ 
ወግዕን ፍቓድን  ንዝስንዱን 
ዝዝርግሑን ጋዜጠኛታት ዝተወሃበ 
መጸውዒ እዩ። እዞም መብዛሕትኡ 
እዋን ንፖለቲከኛታት፡ ስፖርተኛታት፡ 
ስነ-ጥበበኛታት.... ኣሸገርቲ ዝዀኑ 
ሰኣልቲ፡ ሕጋዊ ዝዀነ ናይ ጋዜጠኝነት  
ሞያ’ውን የብሎምን። ብሓጺሩ ንናይ 
ስእሊ ሞያኦም ዘራጋግጽ ሰነድ 
የብሎምን ማለት እዩ። ውልቃዊ 
ብዝዀነ መንገዲ ድማ፡ ነቲ ዝሰነድዎ 

“ፓፓራዚ”“ፓፓራዚ”

ስእልታት ብመልክዕ መሸጣ ናብ ዕዳጋ 
ዓለም የቕርብዎ።
ትርጉም ፓፓራዚ ብልክዕ እዚ 

እዩ’ኳ እንተ ዘይተባህለ፡ ንሓደ ኣዚዩ 
ረባሽን ዘይምርግጋእን ዝፈጥር ሰብ 
ዝወሃብ መጸውዒ እዩ። ኣብ ብዙሓት 
ሃገራት ዓለም  ወላ ኣብተን ናይ 
ላቲን መበቈላውነት ዘይብለን ሃገራት 
እተዀና’ውን ከም ዘለዎ  ብ“ፓፓራዚ” 
ዝብል ቃል እየን ዝጽውዕኦም። 

ኩሉ ተግባራት ፓፓራዚ ካብ ሕጊ 
ወጻኢ ብምዃኑ፡ ኣብ ልዕሊ ውልቃዊ 
ህይወት ናይቶም ግዳያት ዘስዕቦ 
ማሕበራውን ኣእምሮኣውን ሽግራት 

ማእለያ የብሉን። ነዚ ብምግንዛብ 
ድማ፡ ንተግባራት ፓፓራዚ ዝቕይድ 
ዝተፈላለየ ሕግታት ወጺኡ እዩ። ሕሉፍ 
ሓሊፈን ብፍላይ ገለ ሃገራት ኤውሮጳ  
ወላ’ኳ ንተግባራት ፓፓፕራዚ 
ክቋጻጸረኦ እንተ ዘይከኣላ፡ ብመጠኑ 
ናብ ዝተወሰነ ደረጃ ከም ዝበጽሕ 
ገይረን እየን። ኣብ ዝተፈላለየ እዋናት 
ኣብ ዝካየዱ ጽንብላት፡ ፓፓራዚ 
ከይኣትው ጽኑዕ ዝዀነ ምክትታል 
ብምክያድ፡ ዘይሕጋዊ ተግባራት 
ንኸይፍጸሙን ብዙሕ ፈተነታት የካይዳ 
እየን። ፓፓራዚ መብዛሕትኡ እዋን 
ዝስንድዎም ነገራት፡ ውሩያት ሰባት 
ካብ’ቲ ልሙድ ንጥፈታቶም ማለት 
ሞያዊ ምንቅስቓሳቶም ወጻኢ፡ ኣብ 
ዝገብርዎም ንጥፈታት ዝስነድ እዩ። በዚ 
መሰረት ድማ፡ እቶም ህቡባት ውልቀ 
ሰባት ኣብ ነፍሲ ወከፍ ንጥፈታቶም ካብ 
ፓፓራዚ ንምኽዋልን ንምሕባእን ምስ 
ጸዓሩ እዮም። ግዳይ ፓፓራዚ ድሕሪ 
ምዃኖም፡ ኣብ ውልቃዊ ህይወቶም 
ብዝመጽኦም ጸገማት ብተደጋጋሚ 
ግዜ ናብ ቤት-ፍርዲ ብምዃድ ሕጋዊ 
ካሕሳ ክሓቱ ልሙድ ተርእዮታት 
ኰይኑ ዘሎ እዩ።

ፓፓራዚ፡ ኰነ ኢሎም ኣብ ልዕሊ 
እቶም ህቡባትን ጸለውትን ውልቀ 
ሰባት ዝገብርዎ መጥቃዕቲ እዩ። ሰብ 

ዝና ፍልይ ዝበለ ነገራትን ባህርያትን 
ምስ ዘንጻባርቑ ኣብ ዓይኒ ናይ ፓፓራዚ 
ኸኣትው ግዜ ኣይወስድን። በዚ ኰይኑ 
በቲ፡ እዞም ውሩያት ሰባት ድሕሪ’ቲ 
ሞያዊ ስርሖም ክዛናግዑ ኢሎም ምስ 
ኣዕርኹቶም ዝኾና ደቂ ኣንስትዮ 
ዝገብርዎ ፍሉይ ምንቅስቓሳትን 
ንጥፈታትን እንተድኣ ሃልዩ፡ ግዳይ 
ናይ ፓፓራዚ ክኾኑ ይኽእሉ እዮም። 
ብተወሳኺ ካብ ሓዳሮም ወጻኢ 
ምስ ካልኦት ደቂ-ኣንስትዮ ክዘሩ 
ምስ ዝርከቡ’ውን፡ ሓደ ካብቲ ግዳይ 
ዝዀንሉ መንገዲ  እዩ። ኣብ ባራትን 
ኣብያተ መዘናግዒታትን ሰትዮም 
ንዘዕገርግሩ፡ ንዝጻረፉን ....  መፍቶት 
ፓፓራዚ ምዃን ዘይተርፍ እዩ። በዚ 

መሰረት ድማ፡ ፓፓራዚ ካብ ሽያጥ 
ስእሊ’ዞም ህቡባት ሰባት ዝረኽብዎ 
ኣሽሓት ዶላራት መኻዕበትን 
መህጠርን ጁባኦም ይኸውን። ብዙሓት 
ህቡባት ሰባት ካብዞም ሃደንቲ ዓይነት 
ጋዜጠኛታት ንምኽዋል ወይ ንምህዳም 
ክብሉ ህይወቶም ኣብ ሓደጋ ይኣትዉ 
እዮም። ገለ ሰባት፡ ኣብ 1997 ብሓደጋ 
ማኪና ህይወታ ዝሓለፈት ናይ ዌልስ 
ልእልቲ ዲያና፡ ምስ ናይ ሽዑ ኣፍቃሪኣ 
ዶዲ ኣልፋይድ ብምዃን ኣብ ከተማ 
ፓሪስ ብማኪና ካብ “ፓፓራዚ” 
ክትሃድም ኣብ ዝፈተኑሉ እዋን፡ 
ብሓደጋ ማኪና ህይወት ክልቲኦም 
ሰባት ከምዝሓለፈ ይዛረቡ። በዚ ኮይኑ 
በቲ፡ ስራሕ ፓፓራዚ ኣብ ሃገራት 
ምዕራብ ዝውቱር ዓይነት ጋዜጠኝነት 
ኮይኑ ይቕጽል ኣሎ።



ሓዳስ   ኤርትራ

ስፖርትስፖርት
ኣብርሃም ዮሃንስኣብርሃም ዮሃንስ

ስፖርትስፖርት
13 ሚያዝያ 2025 - ገጽ 8መበል 34 ዓመት ቁ.193

ጒዳይ ኣሌክሳንደር፡ ብናይ ሳላሕ ውዕል ይጽሎ ዶ ይኸውን?ዝሓለፈ ዓርቢ መሓመድ ሳላሕ ሓድሽ 
ውዕል ድሕሪ ምፍራሙ፡ ጒዳይ እቲ ከም 
ቀዳማይ ኣጥቃዓያ ሓሲባ ክተጣይቐሉ 
ዝወረሐት፡ ኤርትራዊ ሽወደናዊ ኣሌክሳንደር 
ኢሳቕ እንታይ ክኸውን’ዩ ዝብል ሕቶ ተበጊሱ 
ይርከብ።
ሳላሕ፡ ደገፍቲ ሊቨርፑል ክጽበይዎ ዝቐነዩ 

ዜና፡ ናይ ክልተ ዓመት ውዕል ገይሩ ምስ 
ኣበሰሮም፡ እዚ ግብጻዊ ክኢላ ኣብ ናይ ዝቕጽል 
ዓመት ውጥን ኣርነ ስሎት ከም ዝኣተወ ርጉጽ 
ኮይኑ ይርከብ። እዚ ይዂን እምበር ኣጥቃዒ 
ናይ ምውሳኽ ጒዳይ ከም ዘይተዛዘመ ይግለጽ። 
ሳላሕ፡ ናይ ክንፊ ኣጥቀዓይ እንከሎ፡ ንሊቨርፑል 
ናብ ዝልዓለ ደረጃ ከሰጋግራ ብምኽኣሉ፡ 
ሕጂ’ውን ማእከላይ ኣጥቃዓይ የድልያ’ዩ። ነዚ 
ቦታ ዝምልእ ከኣ እቲ ናይ ሕልማ ኮይኑ ዘሎ 
ኣሌክሳንደር ኢሳቕ እዩ።
ዝሓለፈ ሰሙናት ኣብ ዝተዘርግሑ ዜናታት፡ 

ሊቨርፑል ብዛዕባ ኢሳቕ ካብ ኒውካስል ቀቢጻያ 
ክበሃል እኳ እንተጸንሐ፡ ዝተዘርግሐ ሓድሽ 
ሓበሬታ ከም ዘረድኦ ግን፡ እቲ ጒዳይ ገና እዩ 

ዘሎ።
‘ቲቢኣር’ ዝተባህለት ማዕከን ዜና፡ “ሊቨርፑል 

ምስ ወኪል ኢሳቕ፡ በቲ ኣብ ወርሒ መጋቢት 

ተራኺባ ዝገበረቶ ዝርርብ ገና ምስ ምሉእ 
ድሌታ እያ ዘላ፡” ትብል።
ኢሳቕ፡ ምስ ብሉጽ ውጽኢት ዘሎዋ ክለብ 

ብምዃን፡ ብሉጽነቱ ከንጸባርቕ ብዘሎዎ ድላይ፡ 
እዚ ናይ ሳላሕ ሓድሽ ውዕል፡ ናብ ሊቨርፑል 
ክጽንበር ክደፋፍኦ ከም ዝኽእል ድማ ይግመት።
ገዚፍ መጠን ደሞዝ መሓመድ ሳላሕ (400 

ሽሕ ፖውንድ ኣብ ሰሙን ተባሂሉ ይግመት)፡ 
ሊቨርፑል ንኢሳቕ ክተምጽኦ ጽልዋ ክህልዎ 
ከም ዝኽእል እኳ ርዱእ እንተዀነ፡ እዛ ክለብ 

ግን ዝመጽእ ዓመት፡ ክልተኦም ጎድኒ ንጎድኒ 
ክስለፉ’ሞ ዓወታ ክብርኽ ልዑል ድሌት ኣሎዋ።
ኒውካስል ምስ ኢሳቕ ክሳዕ 2028 ዘጽንሖ 

ስምምዕ እኳ እንተገበረት፡ እዚ ሓድሽ ኵነታት 
ሊቨርፑል ግን ስግኣት ክፈጥረላ ይኽእል’ዩ። 
በዚ ኸኣ ምናልባት ደሞዙ ክተበርኸሉ ትጽቢት 
ይግበር። ልዕሊ ኩሉ ግን ንዓመታ ኣብ 
ሻምፕዮንስ ሊግ ናይ ምስታፍ ተኽእሎኣ 
እንተ ኣውሒሳ ልቢ ኢሳቕ ክተርግእ 
ትኽእል’ያ።

ሳዋ ብኽልቲኡ ጾታ ተዓዊታ
ሻምፕዮን ኵዕሶ መርበብ ዞባ ማእከል፡ ትማሊ 

ቀዳም ኣብ ሰዓታት ቅ.ቀ ተኻይዱ።  ጋንታታት 
ደቂ ኣንስትዮ ሳዋን መኸተን ኣብ ዘካየዶ ጸወታ፡ 

ኣብ ቀዳመይቲ ክፋል ሳዋ 25ብ18 ረቲዐን። 
ኣብ ዝሰዓበ ጸወታ፣ ጋንታ መኸተ ብሊድያ 
ሱልጣንን ሓናዲ ሓፊዝን  እናተቐለሰት 

ዓብላልነት ብምርኣያ፡ 26ብ24 ዛዚመን። ጋንታ 
ሳዋ፡ ብመገዲ ኣርሴማን ዮዲትን ተደጋጋሚ 
ነጥቢ ብምቚጻረን  25ብ10፡ 25ብ22 ውጽኢት 
ብምምዝጋበን 3ብ1 ረቲዔን ወጺኤን። ንሳዋን 
ተስፋን ዘራኸብ ናይ ደቂ-ተባዕትዮ ግጥም ከኣ፡ 
ብዓወት ሳዋ 3ብ0 ተዛዚሙ።
  ሰላም ምስ ክንፊ ኣብ ዘካየድዎ ጸወታ 

ድማ፡ ክንፊ 3ብ1 ተዓዊቶም። ሻምፕዮን ኵዕሶ 
መርበብ ዞባ ማእከል፡ ሎሚ ካብ ሰዓት 1፡00 
ድሕሪ ቐትሪ ጀሚሩ ኣብ ዘካይዶ ጸወታ፣
ናይ ደቂ ኣንስትዮ ጋንታታት 3ይ ድቪዝዮን፡ 

ፍትሒ ምስ ደምበ ሰምበል ክራኸባ እንከለዋ፡ 
ናይ ደቂ-ተባዕትዮ ድማ ድያእ ምስ ደምበ 
ሰምበል ክጻወቱ’ዮም። ናይ ካልኣይ ድቪዝዮን 
ድማ፡ዕዳጋ ሓሙስ ምስ ክንፊ፡ ድያእ ምስ 
ጋላ ነፍሒ ክጻወታ ምዃነን ካብቲ ፈደረሽን 
ዝበጽሓና ሓበሬታ ይሕብር።

ተኽእሎ ምስላፍ ኦናና ኣብ ምልክት ሕቶ
ሓሙስ ኣብ ዝተኻየደ ግጥም ርብዒ 

ፍጻመ፡ ማንቸስተር ዩናይትድ ዓወት ርእያ 
ኸም ትስእን ዝገበራ ኦናና፡ ሎሚ መዓልቲ 
ምስ ኒውካስል ኣብ እተካይዶ ግጥም ናይ 
ምስላፍ ተኽእልኦ ኣጠራጣሪ ኾይኑ’ሎ።
ኦናና፡ ቅድሚ ምስ ልዮን ዘካየድዎ ጸወታ፡ 

“ንሕና ዝበለጽና ኢና፡” ብምባሉ፡ ካብ 
ማቲች፡ “ኣብ ታሪኽ ዩናይትድ ዝሓመቐ 
ሓላዊ ልዳት፡” ዝብል መንደረጋሕ ቃላት’ዩ 
ዘኒብዎ። ኦናና’ውን ንማቲች ሓቅኻ ኣሎኻ 
ክብሎ ግዲ ደልዩ፡ ኣብቲ ናይ ሓሙስ 
ጸወታ ንጋንትኡ ዝቐጽዓ ጌጋ ብምፍጻሙ፡ 
ማን.ዩናይትድ 2ብ2 ክትወጽእ ተገዲዳ’ያ። 
ኣሰልጣኒኡ ሩበን ኣሞሪም ድማ፡ ኣብ ኦናና 
ጸኒዕካ ምቕጻል ዶ ዋላስ ምቕያሩ ኣብ ዝብል 

ምርጫ ተቐርቂሩ ይርከብ።
ኦናና፡ ኣብ ኵሉ ግጥማት ናብ ሸቶ 

ዝተቐየራ ሸሞንተ ጌጋ ብምፍጻሙ፡ ልዕሊ 
ዅሎም ሓለውቲ ልዳት ፕሪመር ሊግ ዋላኳ 
ተስሪዑ እንተሃለዎ፡ ማን.ዩናይትድ ግን ንዕኡ 
ዝትክእ ዘተኣማምን ሓላው ልዳት ከም 
ዘይብላ ይንገር።
ነዚ ናይ ሓሙስ ጒድለት ዝተዓዘበ ዓላሚኡ 

ሩበን ኣሞሪም፡ “ነዛ ወቕቲ ተተዓዚብኩማ፡ 
ኣብዘን ናይ መወዳእታ ግጥማት ልዕሊኦም 
ኣነ ጌጋ ፈጺመ እየ። ስለዚ፡ ኣብዚ ግዜ 
ንኦናና ክሕግዞ ዝኽእል ዝበሎ ነገር 
የብለይን። እቲ ግዜ ምስ ኣኸለ ግን ዝበለጸ 
ዝብሎ ኽመርጽ’የ። እንተኾነ ግን፡ ኣብ ልዕሊ 
ኦናና ልዑል ምትእምማን ኣሎኒ፡” ኢሉ።

ጋዜጠኛ ‘ደይሊ መይል’ ግን፡ “ዋላኳ 
ኣሞሪም፡ ኣብ ልዕሊ ኦናና ልዑል ምትእምማና 
ኣሎኒ እንተበለ፡ ኣብዚ ሎሚ ምስ ኒውካስል 
ዘካየድዎ ግጥም፡ ንኦናና ብ ኣታይ ባዪዲር 
ክትክኦ’ዩ፡” ይብል።
ኣብ ዝመጽእ ክራማት ቊጽሪ ሓደ ሓላዊ 

ልዳት ንምርካብ ኣብ ዕዳጋ ሃሰው ይብል 
ከም ዘሎ ዝንገረሉ ኣሞሪም፡ 40 ሚልዮን 
ፓውንድ ተተሚኑ ዘሎ፡ ኣብ ዓይኒ 
ማንቸስተር ሲቲ፡ ኒውካስልን ፒኤስጂን ኣትዩ 
ኸም ዘሎ ዝንገረሉ፡ ናይ ሊለ ሓላዊ ልዳት 
ሉካስ ቸቫሌር ቀዳማይ ምርጭኡ ምዃኑ 
ይሕበር። ናይ በርንለይ ጀምስ ትራፎርድ 
እውን እቲ ኣብ ራዳር ዩናይትድ ኣትዩ 
ዘሎ’ዩ።

ምልሶት ደ ብሩነ ምንቕቓሕ ይፈጥር
ማን.ሲቲ፡ ትማሊ ቐዳም ብክርስትያል ፓላስ 

2ብ0 ተመሪሓ ድሕሪ ምጽናሕ፡ ዝበለጸ 
ብቕዓት ናይዚ ዓመት ብምንጽብራቓ ጋማ 
ዓወት ክትኣስር በቒዓ።
ናይ ፐፕ ጓርዱየላ ማንቸስተር ሲቲ፡ ኣብቲ 

ናይ ትማሊ ግጥም፡ በቲ ዝሓለፈ ሰሙን ካብዛ 
ጋንታ ኽሳናበት ምዃኑ ዝሓበረ ደ ብሩነ ዝገበሮ 
ኣስተዋጽኦ ህይወት ክትመልስ ክኢላ። በዚ 
ኣብ ሜድኣ ኣመዝጊባቶ ዘላ ናይ 5ብ2 ዓወት 
ድማ፡ ኣብቲ ንተሳትፎ ሻምፕዮንስ ሊግ ዝግበር 
ዘሎ ህልኽ፡ ንኒውካስልን ቸልስን ኣብ ጸቕጢ 
ሸሚማተን ትርከብ።
ኣብቲ ናይ ትማሊ ግጥም፡ ክርስትያል ፓላስ 

ኣብ ውሽጢ 21 ደቒቕ ክልተ ሸቶታት 

ብምምዝጋብ መሪሕነት ክትሕዝ ክኢላ ነይራ። 
ደ ብሩነ ብዝገበሮ ሓያል ጻዕሪ ግን፡ ኣብ መበል 
31 ደቒቕ ሸቶ ብምምዝጋብ ንሲቲ ናብ ጸወታ 
መሊስዋ። ብድሕርዚ ሲቲ ኣከታቲላ ኣርባዕተ 
ሸቶታት ብምምዝጋብ ተዓዊታ ኽትወጽእ 

ገስጋስ ኣርሰናል ብኽልቲኡ ጾታ
መን ንመን’ዩ ዝጸሉ ዘሎ?

ኣርሰናል፡ ዝሓለፈ ሰሉስ ኣብ ርብዒ ፍጻሜ 
ሻምፕዮንስ ሊግ ኤውሮጳ ንርያል ማድሪድ 
3ብ0 ረቲዓታ። እዚ ኣብ ልዕሊ ማድሪድ 
ዘመዝገበቶ ዓወት፡ ኣብ ኢሚሬትስ ካብ 
ዘሕለፈቶም ብሉጻት ምሸታት ሓንቲ ኾይና 
ሰኒዳታ ሓሊፋ።
ኣርሰናል፡ ብመንገዲ ዴክላን ራይስን ሚኪኤል 

መሪኖን እያ ናይ 3ብ0 ዓወት ኣመዝጊባ። 
እዚ ኣብ ልዕሊ ማድሪድ ዝተጓናጸፈቶ 
ዓወት ግን፡ ሎሚ ዓመት ኣብ ግጥም ርብዒ 
ፍጻሜ ሻምፕዮንስ ሊግ ዘመዝገበቶ እንኰ 
ዓወት ኣይኰነን። ናይ ደቂ-ኣንስትዮ ኣርሰናል 
ብግዲኣ’ውን ኣብ ወርሒ መጋቢት፡ ኣብ 
ካልኣይ እግሪ ርብዒ ፍጻመ ሻምፕዮንስ ሊግ 
ኤውሮጳ ንማድሪድ 3ብ0 እየን ረቲዐንአን።
እቲ ዘገርም ግን ውጽኢት ጥራይ ዘይኰነ፡ 

ብዙሕ ምምስሳል ዘሎዎ ፍጻሜ ክኽሰት 
ምኽኣሉ’ዩ።
ናይ ክልተአን ውጽኢት ኣብ ሓደ ሜዳ 

(ማለት ኢሚሬትስ) ክኸውን እንከሎ፡ ክልተአን 
ጋንታ ነተን ሸቶ ኣብ ካልኣይ እብረ ጸወታ እየን 
ኣቚጺረንአን። ኣብ ክልተአን ጋንታት ክልተ 
ሸቶ ዘመዝገቡ እንግሊዛውያን እዮም። ራይስ 

ንደቂ-ተባዕትዮ፡ ኣሊስያ ሩሶ ንደቂ-ኣንስትዮ። 
እታ ሳልሰይቲ ሸቶ ድማ መሪኖ ንደቂ-ተባዕትዮ፡ 
ማሪኦና ካደተይ ከኣ ንደቂ-ኣንስትዮ፣ እቲ ዘገርም 
ድማ ክልተኦም ስጳኛውያን እዮም። እቲ ምምስላ 
በዚ ኣይበቐዐን። ደቂ-ተባዕትዮ ዘመዝገብዋ ሸቶ፣ 
ልዊስ-ከልይ ንመሪኖ ቀረብ(ኣሲስት) ክገብረሉ 
እንከሎ፡ ኮል ከልይ ድማ ንካደተይ ገይራትላ። 
እዞም ኣብ ክልተአን ጋንታ ቐረብ ዝገበሩ ድማ 
እንግሊዛውያን እዮም። ሳልሰይቲ ሸቶ ዘመዝገበ 
መሪኖ ቊጽሪ 23 ክለብስ እንከሎ ሩሶ ድማ 
ቊጽሪ 23 ትወዲ።
እዘን ጋንታት ብዙሕ ተመሳሳልነት እዩ 

ዘሎወን፡ ኣብ ወርሒ መስከረም’ውን ክልተአን 
ኣብ ሓደ መዓልቲ፡ ኣንጻር ሓንቲ ጋንታ 
ገጢመን ተመሳሳሊ ውጽኢት ኣምጺኤን 
ነይረን። ናይ ደቂ-ተባዕትዮ ኣርሰናል ኣብ 
ፕሪመር ሊግ፡ ናይ ደቂ-ኣንስትዮ ኣርሰናል ኣብ 
ሱፐር ሊግ ደቂ-ኣንስትዮ፣ ምስ ማንቸስተር 
ሲቲ ተራኺብና 2ብ2 ተፈላልየን። እቲ ዘገርም 
ድማ፣ ናይ ደቂ-ተባዕትዮ ኣርሰናል፡ ንሊቨርፑል 
ተኸቲላ ካልኣይ ደረጃ ሒዛ ክትርከብ እንከላ፡ 
ናይ ደቂ-ኣንስትዮ ድማ፡ ንቸልሲ ስዒባ ኣብ 
ካልኣይ ደረጃ ትርከብ።

ናይ ደቂ-ኣንስትዮ ጋንታ 
ኣርሰናል፡ ንርያል ማድሪድ 
ብድምር ክልተ እግሪ 3ብ2 
ረቲዓ፡ ናብ ፍርቂ ፍጻመ 
ሻምፕዮንስ ሊግ ሰጊራ 
ኣላ። ንናይ ደቂ-ተባዕትዮ 
ኣርሰናል ከ ይዀነሎም ዶ 
ይኸውን? ዝመጽእ ሰሙን 
ዝምለስ’ዩ።

መርገም ማራካናዞ
ሃገራዊት ጋንታ ብራዚል ስለምንታይ’ያ ጻዕዳ 

ሕብሪ ማልያ ትጸልእ?
16 ሓምለ 1950 ሃገራዊት ጋንታ ብራዚል 

ጻዕዳ ማልያ ብምልባስ ኣንጻር ኡራጋይ ክትገጥም 
ንሜዳ ወረደት። ብራዚል ክልተ ዕድል ሒዛ 
ንሜዳ ብምእታዋ ዋንጫ ኸም እትዓትር ርጉጽ 
እዩ ነይሩ። ተጻወታ’ውን ማዕረ ይኹን ዓወት 
የዋጽኦም ብምንባሩ፡ ኣብ ሪዮ ዲ ጀኒሮ ኣብ 
ዝርከብ እስታድዩም ማራካናዞ ተዛንዮም ይጻወቱ 
ነበሩ።
ቀዳማይ እብረ ጸወታ ብዘይ ሸቶ እዩ 

ተዛዚሙ። ድሕሪ ዕረፍቲ ብራዚል ሓንቲ 
ሽቶ ብምቊጻር እታ ዋንጫ ኣብ መሬቶም 
ንኸትርፍዋ ውሕሰነት ፈጠሩ። ኡራጋውያን 
ድማ ጻዕሪ ብምግባር ድሕሪ 20 ደቒቕ ናይታ 
ሸቶ ተመዓራርዮም ሸቶ ኣመዝገቡ። ኣብ 
መበል 79 ደቒቕ ከኣ ኡራጋይ ካልአይቲ ሸቶ 
ብምቚጻር ንዋንጫ ዓለም ንኻልኣይ ግዜ ኣብ 
ሕቊፍኦም ኣእተውዋ።  
ብራዚላውያን ብውጽኢት ዓበዱ። ነዛ ኣጋጣሚ 

ድማ፡ “ዝተረግመት መዓልቲ” እናበሉ ኽጽውዕዋ 
ጀመሩ። ነታ ለቢሶማ ዝተጻወቱ ጻዕዳ ማልያ ኸኣ 
ርግምቲ ማልያ ብምባል ንሓዋሩ ኸይለብስዋ 
ወሰኑ። ብድሕርዚ እታ መባልዕቶምን መለለይቲ 
ሃገራዊት ጋንታ ብራዚል ዝኹነተን፡ ብጫ 
ማልያን ሰመያዊ ቊምጣን ክለብስዋ ጀሚሮም። 
መርገሞም ምስታ ጻዕዳ ማልያ ግዲ ጠፊኡ ነዛ 
ብጫ ማልያ ለቢሶም ኣከታቲሎም ዋንጫ ዓለም 
ክዓትሩ ኽኢሎም።

ክኢላ። በዚ ዘመዝገበቶ ውጺኢት ድማ፡ ነታ 
ሎሚ ምስ ማን.ዩናይትድ እትገጥም ኒውካስል 
ብክልተ ነጥቢ በሊጻታ ትርከብ፣ ኒውካስል ግን ነዛ 
ናይ ሎሚ ጸወታ ገዲፍካ ሓንቲ ጸወታ ጐደሎ 
ኣላታ። ፕሪመር ሊግ ሓሙሽተ ክለባት ኣብ 
ሻምፕዮንስ ሊግ ከሳትፍ ምዃኑ ብምርግጋጹ፡ 
ክለባት ኣብ ሓያል ህልኽ ተጸሚደን ይርከባ።

ኣብ መዛዘሚ ሻምፕዮንስ ሊግ መነ-መን ይራኸባ
ቀዳማይ እግሪ ርብዒ ፍጻመ ሻምፕዮንስ 

ሊግ ኤውሮጳ፡ ዝሓለፈ ሰሉስን ረቡዕን 
ተኻይዱ። ነዚ ዝተኻየደ ጸወታ ምርኩስ 
ብምግባር ድማ፡ ‘ሜታ’ ኣብ ናይ መዛዘሚ 
ጸወታ ኽራኸባ ዝኽእላ ጋንታታት 
ብምባል ብኸምዚ ግምቱ ኣቕሪቡ ኣሎ።

ባርሴሎና-ኣርሰናል 25 ሚእታዊት፡ 
ባርሴሎና-ፒኤስጂ  22 ሚእታዊት፡ 
ኢንተርሚላን-ኣርሰናል 22 ሚእታዊት፡ 
ኢንተርሚላን-ፒኤስጂ 18 ሚእታዊት፡ 
ባየርሙኒክ-ኣርሰናል  4 ሚእታዊት፡ 
ባየርሙኒክ-ፒኤስጂ 3 ሚእታዊት፡ ባርሴሎና-

ርያልማድሪድ 2 ሚእታዊት፡ ባርሴሎና-
ኣስቶንቪላ 2 ሚእታዊት
ንስኹም’ከ ኣብቲ 31 ግንቦት 2025 ኣብ 

ሙኒክ ጀርመን ዝዛዘም ጸወታ፡ መነ-መን 
ይራኸባ ትብሉ?

 ተረኛ ፋርማሲ ተረኛ ፋርማሲ ጎደና ቁ.ስልኪ 
ጎደና ዓይገት ቁ. ገዛ 214 ከባቢ ፖስጣ ዕዳጋ ዓርቢ

ጎደና ሰሓርቲ - 835 ቁ.115፡ ከባቢ ቤ/ትምርቲ ሰምበል
ጎደና 195፡ 6 ከባቢ ባሕቲ መስከረም፡ ጊኒ ቤት መግቢ ሊባኖስ

 

07120574
07113046
110740

ዕለትዕለት

ፋርማሲ ቁ.1 መዓልታውን ለይታውን ኣገልግሎት ትህብ         ቁ.ቴሌፎን 127565 

ፋርማሲ ኖቫ
ፋርማሲ ኪዳነ-ምሕረት

ፋርማሲ ፋሚሊ

